
ТекIуахэр ягъэлъапIэ 

АДЫГЕЙ. Волгоград щагъэ-
лъэпIащ «Гордость нации-2026» 
VII урысейпсо жылагъуэ саугъэ-
тыр зыхуагъэфэщахэр. Къэпщы-
такIуэ гупыр хэплъащ Ипщэ фе-
деральнэ щIыналъэм и хэгъэгу       
12-м зэпеуэм хуагъэхьэзырауэ 
къа Iэ рыхьа лэ жьыгъэ щищым 
щIигъум икIи текIуахэу 24-м я цIэ 
къраIуащ. 

«ГОРДОСТЬ нации» саугъэтыр 
игъэуващ «Урысейм и лъэпкъхэм          
я ассамблее» урысейпсо жыла-             
гъуэ IуэхущIапIэм. Ар хуагъэфащэ 
лъэпкъ  хэм я щэнхабзэм зегъэу-
жьыным, абыхэм я зэкъуэтыныгъэр 
гъэбыдэным хуащIа хэлъхьэныгъэм 
папщIэ. 

«Адыгея» КъТРК-м и унафэщI 
ХьэщIэмыз Iэдэм и лауреатщ «Мно-
гонациональная Россия в медиа» 
Iыхьэм. 

«Родные языки народов России» 
жыхуиIэм щытекIуащ Адыгейск дэт 
республикэ гимназием адыгэб-
зэмрэ литературэмкIэ и егъэджа-
кIуэ Тэмзокъуэ Маринэ. 

Апхуэдэ саугъэтыр ят УФ-м и Пре-
зидентым и деж щыIэ Лъэпкъ зэ-
хущытыкIэхэмкIэ советыр, Лъэпкъ 

Бахъсэн къалэм и «Джэдыкъуэ 
Плъыжь» шы спорт комплексым ма-
хуитIкIэ щекIуэкIащ СНГ-м шыкIэ 
 гъуэгуанэ кIыхьхэр зэпычынымкIэ и 
чемпионат зэIухарэ пашэныгъэр 
къэ  хьыным хуэунэтIа зэхьэзэхуэрэ. 
Ар и фэеплъу щытащ КъБР-м и япэ 
Президент КIуэкIуэ Валерэ икIи абы 
щызэпеуащ ди къэралым и щIына-
лъэхэм ящыщу 12-м - Къэбэр-
дей-Балъкъэрым, Къэрэшей-Шэр-
джэсым, Адыгейм, Дагъыстэным, 
Ставрополь крайм, Пензэ, Ленин-
град, Тамбов, Херсон, Ростов, Мэзку 
областхэм, Санкт-Петербургрэ Мэз-
куу къалэхэмрэ, Тэтэрстаным - я шу-
уейхэр.

ШЫГЪАЖЭР зэрекIуэкIам кIэлъып-
лъащ КъБР-м и Iэтащхьэ КIуэкIуэ 
Казбек, КъБР-м и Правительствэм и 
Уна фэщI Мусуков Алий, КъБР-м щыIэ 
МВД-м и тхьэмадэ Крючков Вя-
чеслав, КъБР-м транспортымрэ гъуэ-
гу хозяйствэмкIэ и министр ДыщэкI 
Аслъэн, Прохладнэ, Аруан щIыналъэ 
администрацэхэм я унафэщIхэу Ло-
мов Сергейрэ ЛIыжьыкъуэ Хьэзритрэ, 
нэгъуэщIхэри. 

Къыхэдгъэщынщи, УФ-м и щIына-
лъэхэм щрагъэкIуэкI мыпхуэдэ зэхьэ-
зэхуэхэм япэм къыщымыхъуауэ шууей 
куэд дыдэ хэтащ. Ар къыхигъэщащ 
Бахъсэн къалэ администрацэм  и 
унафэщI Мамхэгъ Хьэчим икIи жиIащ 
япэхэм Кавказ Ищхъэрэм и щIына-
лъэхэм я лIыкIуэхэр шыгъажэм щынэ-

хъыбэу щытамэ, иджы абы къыхыхьэ 
хъуащ УФ-м и адрей щIыпIэхэм я шу-
уейхэри. 

«Иджырей зэхьэзэхуэм шууейуэ  
130-м щIигъу кърихьэлIащ. Ар ди 
къэралым щырекордщ: зы щIыпIэм 
деж апхуэдиз зэуэ зэи щызэхуэса-
къым. Абы дрогушхуэ, спортсменхэм 
шыгъажэм лъэщу зэрызыхуагъэ хьэ-
зырыр псоми къалъытащ. Зэхьэзэхуэм 
хэтхэми хьэщIэхэми пщIэ ин хуащI 
КIуэкIуэ Валерэ и фэеплъым. Къэбэр-
дей-Балъкъэрым и япэ Президен-       
тыр и къулыкъум пэрытащ республи-
кэр гугъуехьышхуэ щыхэта лъэхъэнэм 
икIи и къарурэ зэфIэкIрэ хилъхьащ 
лъэпкъ зэпэщIэувэныгъэ Кавказ Ищ-
хъэрэм къыщымыгъэхъуным, къэра-
лыгъуэр ди щIыналъэм щызэтеIыгъэ-
ным. Ар хэкупсэу, цIыху щыпкъэу, 
къэрал лэжьакIуэшхуэу щытащ. Абы и 
политикэ гъуэгуанэр ди щIалэгъуалэм 
я дежкIэ щапхъэ нэсщ», - яжриIащ 
журналистхэм Мамхэгъ Хьэчим.

Шууейхэр зэпеуащ километр 20 - 
160-рэ зи кIыхьагъ гъуэгуанэхэр зэпы-
чынымкIэ. Япэ махуэм балигъхэр 
щызэхьэзэхуащ километри 120-160-рэ 
хъу гъуэгуанэхэм, ныбжьыщIэхэр - ки-
лометри 120-м. Шыгъажэм щагъэджэ-
гуащ псори зэхэту сом мелуан.

Километри 160-рэ зи кIыхьагъ гъуэ-
гуанэр псом япэ зэпичащ КъБР-м и 
шууей Къалэ Мухьэмэд, «Мэджик Ле-
ди» шымкIэ. ЕтIуанэу къэсащ ди 
 республикэм и спортсмен Махуэ Му-
хьэмэд, «Дама» шымкIэ. «Легенда» 

шымкIэ ещанэ увыпIэр ихьащ Став-
рополь щIыналъэм къикIа Маркеловэ 
Лидие. 

Километри 120-м щытекIуащ 
 КъБР-м и шууей Къумыкъу Марат, 
«Нафта» шымкIэ. Абы яужь иту къэ-
сащ Ставрополь щIыналъэм щыщ Бе-
къан Дарье, «Акустика» шым тесу. 
Мыбдежым ещанэ щыхъуащ Мэзкуу 
областым и шууей Пономаренкэ Алек-
сандр, «Байкал» шымкIэ.

НыбжьыщIэхэм я зэхьэзэхуэм кило-
метри 120-рэ зи кIыхьагъ гъуэгуанэр 
япэу зэпичащ Тэтэрстаным и лIыкIуэ 
Безрук Викторие, «Бинди» шымкIэ. 
Дыжьын медалыр мыбдеж къыщи-
хьащ Херсон областым къикIа Заяц 
Анастасие, «Амина» шым тесу. Санкт-
Петербург къалэм щыщ Архиповэ 
Дарье ещанэ хъуащ «Рахиль» шымкIэ.

ЕтIуанэ махуэм километр 40 зи 
кIыхьагъ гъуэгуанэм щытекIуащ 
 КъБР-м курортхэмрэ туризмэмкIэ и 
министр Быф Аскэр, «Гелик» шымкIэ. 
ЕтIуанэ хъуащ Къэнэмэт Уэлий, «Фа-
ворит» шымкIэ, ещанэр «Абрэдж» 
шыр къэзыгъэжа АфэщIагъуэ Бес-
лъэнщ. А ш ууейхэр псори ди респуб-
ликэм ейщ.

Шыгъажэм къыщыхэжаныкIахэм 
медалхэр, кубокхэр, щIыхь тхылъхэр, 
ахъшэ саугъэтхэр иратащ.

Зэпеуэр къызэрагъэпэщащ УФ-м 
Шы спортымкIэ и федерацэм, Бахъ-
сэн къалэ администрацэм, «Отрада» 
шы спорт клубым.

КЪУЭЖЕЙ Iэдэм.

Сенегалым и къалащхьэ Дакар жэп-
уэгъуэм и 31-м къыщыщIэдзауэ щэ-
кIуэ гъуэм и 13 пщIондэ щекIуэкIынущ 
ныбжьыщIэхэм я IV гъэмахуэ Олимп 
джэгухэр. Урысейм и олимп гуп къыхэ-
хам хэту а зэхьэзэхуэхэм кIуэнущ Къэ-
бэрдей-Балъкъэрым щыщ, тхэквондо 
спорт лIэужьыгъуэм зыхуэзыгъасэ 
Тхьэмокъуэ Элинэ.

КъБР-м и Iэтащхьэ КIуэкIуэ Казбек и 
Макс напэкIуэцIым апхуэдэ хъыбар 
щызэбгригъэхащ. «Си гум къыбгъэ дэ-
кIыу Тхьэмокъуэ Элинэ сохъуэхъу зэ-
пеуэм ехъулIэныгъэ щиIэну. Дэращи, 
псори ди спортсмен хъыджэбз цIыкIум 
дыкъыдэщIынущ», - къыхигъэщхьэху-
кIащ республикэм и Iэтащхьэм.

Олимп гупым хэтхэм махуэ зыбжанэ 
ипэкIэ Москва и Утыку плъыжьым ща-
IущIащ Урысей Федерацэм спортымкIэ 

КъБР-м и Iэтащхьэ 
КIуэ кIуэ Казбек ухуэны-
гъэм, щэнхабзэм, узын-
шагъэм кIэ лъып лъы-
ным, псэупIэ-коммуналь-
нэ хозяйствэм епха 
 объектхэр зэрызэра-
хьэмрэ ахэр зэрызэра-
гъэпэщыжымрэ ятеухуа 
зэIущIэ иригъэкIуэкIащ. 

 
ДИ Президент Путин 

Вла димир къыхилъхьа 
къэ рал, щIыналъэ про-
граммэхэмрэ проектхэм-
рэ япкъ иткIэ, республи-
кэм объектышхуэу  100-м 
щолэжь. Ды  зэрыт илъэ-
сым лъэпкъ проектхэм 
ятекIуэдэнущ сом ме-
лард 14,3-м щIигъу, абы 
щыщу сом мелард 11,7-р 
- къэралым и бюдже-
тым, сом меларди                
2,6-р - республикэм ейм 
къыхэкIынущ. 

ЗэIущIэм щытепсэ лъы-
хьащ районхэм лэжьы-
гъэр зэрыщекIуэкIым. 

Псори  и  чэзум  яухынущ
КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

«Дэтхэнэ ухуэныгъэри 
лэжьыгъэри си нэIэ 
щIэтщ, къалэн зыщащIы-

жахэр и чэзум ягъэзэ-
щIэным нэхъ набдзэгуб-
дзаплъэу кIэ лъып лъыну 

уна фэ яхуэс щIащ», - ири-
тхащ КIуэкIуэ Казбек и 
напэкIуэцIым. 

ЩIалэгъуалэм я щапхъэ япэ Президент

и министр Дегтярев Михаил. Джэгухэм 
щIадзэным ипэ къихуэу министрым 
спортсменхэм чэнджэщхэр яритащ.

Урысейм и командэр зэпеуэм хэты-
нущ езым и ныпым щIэту. Гуп къыхэхам 
хэтщ спортсмен 13-рэ гъэсакIуэу 10-рэ, 
ди къэралым и лIыкIуэ щIалэгъуалэм я 
зэфIэкIыр щагъэлъэгъуэнущ спорт 
лIэужьыгъуибгъум.

Тхьэмокъуэ Элинэ олимп джэгухэм 
тхэквондомкIэ хэтыфынухэр щагъэ хьэ-
зыр еджапIэм и гъэсэнщ, Къэбэрдей-
Балъкъэр Республикэмрэ Урысеймрэ я 
командэ къыхэхахэм хагъэхьащ. Мы зэ-
маным хъыджэбз цIыкIур ныбжьы-
щIэхэм я гупым хэтщ икIи Олимп джэгу-
хэм зыщыхуегъэхьэзыр «Вымпел» 
спорт комплексым. Элинэ и тренерщ 
Унэ жокъуэ Абдельджэбар, Ахъмэт 
Амир, Тикаев Идрис сымэ.

Спортым зэрыхэт зэманым къриу бы-
дэу Элинэ илъэс къэс ехъулIэныгъэфI-
хэр къигъэлъагъуэурэ йокIуэкI: ар Уры-
сейм бжьыпэр щыубыдыным теухуа зэ-
пеуэм, дунейпсо турнирхэм щытекIуащ, 
апхуэдэуи щIыналъэзэхуаку, урысейпсо 
зэпеуэхэми мызэ-мытIэу къы щы -
хэжаныкIащ.

IуэхухэмкIэ федеральнэ агентствэр, 
Къэрал Думэм и комитетхэр, УФ-м 
и Жылагъуэ палатэмрэ Москва и 
Правительствэмрэ къадэIэпыкъуу. 

Алим нэхъыфIхэм 
ящыщщ

КЪЭРЭШЕЙ-ШЭРДЖЭС. Рес-
публикэм и къалащхьэм и курыт 
еджапIэ №8-м и ебгъуанэ клас-
сым щIэс Iэпсэ Алим щытекIуащ 
«КъэкIуэнум и щIэныгъэлIхэр» 
лъэпкъыбэ зэпеуэм,  НАУКА 0+ 
урысейпсо фестивалым хиубыдэу 
Москва щекIуэкIам. Абы утыку 
къыщрихьащ термоядернэ реак-
торхэр хъумэным ехьэлIа и 
къэхутэныгъэр. 

ЗЭПЕУЭМ хэтащ Урысейм, Бело-
руссием, Къэзахъстаным, Узбекис-
таным, Индием, Малайзием, Тыр-
кум я гупхэр. Абыхэм я лэжьыгъэр 
теухуат математикэм, астроно мием, 
медицинэм, нэгъуэщI щIэныгъэхэ-
ми ехьэлIауэ яIэ къэхутэныгъэ-       
хэм. 

Iэпсэ Алим зэхьэзэхуэм и кIэух зэ-
пеуэм хэтынухэм яхэхуащ. Абдеж 
щытекIуэхэр Урысейм и лIыкIуэу 
хэтынущ нэгъуэщI къэралхэм щра-
гъэкIуэкIыну лъэпкъыбэ чемпионат-
хэм. 

УЭРДОКЪУЭ Женя. 

Тхьэмокъуэ Элинэ Олимп 
джэгухэм макIуэ

2027 гъэм и япэ илъэс ныкъуэм щIэджы кIа-
кIуэхэм хуахьыну га зет хэмрэ журналхэмрэ Iэ 
щы щIадз лъэхъэнэр къызэIуахащ. «Адыгэ 
псалъэ»  га  зе тыр зыIэ рыхьэну  хуей   хэм хъы-
бар фыдогъащIэ - ар  къев гъэхьын пап щIэ Iэ 
щыщIэвдз  хъу нущ Уры сей  пощ тым и дэтхэнэ 
IуэхущIапIэми.

Мази 6-м «Адыгэ псалъэ» газетым и уа-
сэщ:

унэм ныфхуахьыну фы хуей мэ - сом 1192-рэ 
кIэ пIейкIэ 62-рэ;

фэ езым пощтым къы щы ф щ  тэжынумэ - 
сом 1087-рэ кIэ пIейкIэ 58-рэ.

Ди индексыр П5894

Адыгэ унагъуэм -
адыгэ  газетыр

УФ-м ШынагъуэншагъэмкIэ и советым и секретарь Шой-
гу  Сергей Пятигорск щригъэкIуэкIащ Урысейм щылажьэ, 
мылъку къызыпэмыкIуэ IэнатIэхэмрэ жылагъуэ зэгухьэны-
гъэхэмрэ я деж Iуэху мыщхьэпэхэр къыщымыгъэхъуным 
теухуа зэIущIэ. Абы хэтащ УФ-м и Президентым  полномоч-
нэ лIыкIуэу КИФЩI-м щыIэ Чайкэ Юрий, щIыналъэхэм я 
унафэщIхэр, къэрал, хэгъэгу къулыкъущIапIэхэм я лIы-
кIуэхэр. 

ЗЭIУЩIЭМ щытепсэлъыхьащ жылагъуэ зэгухьэны-

гъэхэм зэрадэлэжьэнум, щIалэгъуалэр хэкупсэу зэ-
рагъэсэным. Мы IуэхумкIэ лэжьыгъэшхуэ зэфIегъэкI 
«Пэрытхэм я зэ  щIэхъееныгъэм», «Юнармия»-м, шэч 
хэмылъуи, балигъхэм, еджапIэм, къэралым я гу лъы-
тэм хуэныкъуэ ныбжьыщIэхэм унэтIакIуэ яхуэхъу дзэ 
Iуэху хэхам и ветеранхэм.

Зэхуэсым хэтахэм къыхагъэщащ тхыдэ фэеплъыр 
хъу мэнымкIэ, жылагъуэм зэгурыIуэныгъэ щыIэным 
хуэу нэтIа жэрдэмхэр дэIыгъынымкIэ лэжьыгъэ нэхъы-
бэ зэры рагъэ кIуэ кIыпхъэр.

Iуэху мыщхьэпэхэм щахъумэу

Дунейм
щыхъыбархэр

ХамэщI гъэмахуэрэ хэкужь 
щIымахуэрэ я хуабагъ зыщ.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Гъуэгухэр зыхуей хуагъазэ
Урысей Федерацэм и Президен-

тым 2000 гъэм гъатхэпэм и 23-м 
къыдигъэкIа унафэм ипкъ иткIэ, 
Гъуэгу хозяйствэм и лэжьакIуэ-
хэм я махуэр жэпуэгъуэм и 
ещанэ, автомобиль зезыхуэхэм 
ейр - еплIанэ тхьэмахуэ махуэхэм 
хуагъэзащ. 

АБЫ ипэкIэ къызэрекIуэкIам ды-
теп сэ лъыхьмэ, 1980 гъэм СССР-м 
къыщащтащ «Автомобилистым и 
 м а хуэ» жы хуаIэр. Ар трагъэхуат 
жэпуэ гъуэм и иужьрей тхьэмахуэ 
махуэм. АрщхьэкIэ, а Iуэхур «Авто-
мобиль транспортымрэ гъуэгу 
хозяйст вэмрэ я лэ жьакIуэхэм я ма-
хуэу» 1996 илъэсым зэрахъуэкIат. 
АтIэми, илъэс бжыгъэ фIэкIа нэхъ 
дэ мыкIыу, автомобилистхэмрэ             
гъуэгуухуэхэмрэ я IэнатIэхэр зэ ры-
зэтемыхуэр къалъы тэри, тIуми ма-
хуэ зырыз хухахащ. 

ЩIыналъэхэм я Iуэху зехьэ кIэ, 
щыIэкIэ-псэукIэр зэпэщу щытыныр 
куэду пыщIащ автомобиль зекIуа-
пIэхэм я зехьэкIэм. Аращ ахэр егъэ-
фIэ кIуэным ди къэралым гулъы-
тэшхуэ щIыхуищIыр. 

2018 гъэм къащтащ «Гъуэ гуфI шы-
нагъуэншэхэр» лъэп къ проектыр. 
2024 гъэм абы пищэу ирагъэжьащ 
«ГъащIэм хуэщIа инфраструктурэ» 
(«Инфраструктура для жизни») 
жыхуи Iэр. АтIэми, тIури зыхуэгъэзэ-
жар УФ-м и автомобиль зекIуапIэхэр 
нэхъыфI щIынырщ. А IуэхуитIми 
хыхьэу, ди къэралым и щIыналъэ 
псоми лэжьыгъэ щхьэпэхэр икIи 
зэмы лIэу жьы гъуэхэр мы зэманми 
щрагъэкIуэкI. 

Урысей Федерацэр зэры щыту 
къэтщтэнщи, зы махуэм хуэзэу гъуэ-
гущIэу километри 8-м нызэрыхьэс 
къыщызэIуах, километр 90-м нэбла-
гъэ щы зэрагъэпэщыж, IэнатIэм пы-

щIа IуэхущIапIэхэм я бжыгъэр, псо-
ри зэхэту, мини 3-м щхьэдэхащ, абы-
хэм цIыху мелуаным щIигъу що-
лажьэ. Ахэр автомобиль зекIуапIэхэм 
ящыщу жьы хъуахэр зэзыгъэзэхуэжщ, 
щIэ хэр пхызыш ухуакIуэхэщ, инже-
нерщ, гъуэгухэм я проектхэр зыгъэ-
хьэзырщ, ирахьэлIапхъэхэр къы щIэ-
зыгъэкIщ. 

БлэкIа илъэсхэми хуэдэу, мы гъэ-
ми Къэбэрдей-Балъкъэрым и район 
псоми автомобиль зекIуапIэхэр зы-
хуей щы хуагъазэ. Зэгугъу гъуэгухэм 
я кIыхьагъыр, псори зэхэту, кило-
метри 125-м щIегъу. Адрей гъэхэми 
ещхьу, япэ ирагъэщыр социальнэ 
мыхьэнэ зиIэ IуэхущIапIэхэм уабгъэ-
дэзышэ зекIуапIэхэмрэ турист гъуэ-
гуанэхэмрэщ. Хэгъэгум пхрыкI хэр 

зэпызыщIэ лъэ мыжхэри къызы хуэ-
тыншэу зэ ра гъэпэщыж, Iэмал 
зэриIэкIэ шынагъуэншагъэм те-
щIыхьауэ. 

КъБР-м Транспортымрэ  гъуэгу хо-
зяйствэмкIэ и министерствэм мы 
лъэхъэнэм и нэIэ тригъэтщ цIыхухэр 
къезышэкI автопредприятэу 21-м, ав-
товокзалрэ автостанцу 11-м, гъущI 
гъуэгу станцрэ вокзалу 6-м, кхъухь-
лъэтапIэм, автоколоннэу тIум. Абы-
хэм, псори зэхэту, цIыху мини 2,9-м 
нэблагъэ щолажьэ.

«ГъуэгуфI шынагъуэншэ хэр» 
лъэпкъ проектыр зэрагъэзащIа 
илъэс хэм къриубыдэу, ди республи-
кэм IуэхуфI куэд щызэфIагъэкIащ. 
Абыхэм ящыщщ, псалъэм папщIэ, 
Шэ рэдж районым хиубыдэ Балъкъэр 

Ипщэ къуажэмрэ Мухол жылэ 
цIыкIумрэ зэпызыщIэ гъуэгум телъ 
лъэмыжышхуэр зэрызэрагъэпэщы-
жар, Шэ джэм псыкъелъэхэм уаблэ-
зыш автомобиль зекIуапIэм щыщу 
километри 2-м щIигъур, Псыгуэнсу, 
Шордакъ, Терек с кэ жылэхэм я уэрам 
нэхъыщ хьэхэр зыхуей зэрыхуагъэ-
зар. Зэрыщыту къатщтэмэ,  КъБР-м 
и къуажэ 20-м я автомобиль зекIуа-
пIэхэм асфаль тыр щызэрахъуэкIащ. 
Апхуэ дэщ, псалъэм и хьэтыркIэ, Ка-
менномост, Хьэбэз, Светловодскэ, 
Псынэдахэ, Ерокъуэ, Лэскэн ЕтIуанэ, 
Эльбрус, Бахъсэн Ипщэ, Каменкэ, 
Щхьэлыкъуэ, Белая Речкэ, Зэрэ-
гъыж, Аргудан, Джэрмэн шык къуа-
жэхэм я уэрамхэм телъахэр зэры щы-
зэрахъуэкIари.

Къэбэрдей-Балъкъэрым  Гъуэгу хо-
зяйствэмкIэ и министерствэм къа-
руушхуэ зытригъэкIуадэхэм ящыщщ 
автомобиль зекIуапIэхэм шына-
гъуэншагъэр къыщызэгъэ пэщы ныр. 
А лэжьыгъэм хыхьэу, 2025 гъэм и 
закъуэ километр 85-рэ зи кIыхьа-
гъыр иджырей уэздыгъэхэр зыпы-
дза  пкъохэмкIэ къызэрагъэпэщащ, 
лъэс  зэпрыкIыпIэу 57-м светофо-
рыщIэхэр щагъэуващ, автомобиль 
зекIуа пIэхэм цIы хухэр тезымыгъэ-
хьэ IущIэхэр зыхуэфащэхэм деж ща-
гъэуващ. 

Гъуэгу лэжьыгъэхэмкIэ пщэ ры-
лъым зэрыщехъулIэм къы дэкIуэу, а 
IэнатIэм и къудамэ зэмылIэу жьы-
гъуэ хэм щыла жьэ инженерхэм къа-
пщытэ я IуэхущIапIэхэр гъунэгъу ды-
зы хуэхъуа бжьыхьэ-щIымахуэ лъэ-
хъэнэм зэрыхуэхьэзырыр, хэгъэгу 
мыхьэнэ зрата автомобиль зекIуа-
пIэу километр минитхум нэблагъэр 
зы хуей зэрыхуагъэзэнми зытрау- 
хуэ.

КЪУМАХУЭ Аслъэн.

АР иригъэкIуэкIащ «Адыгэ 
псалъэ» газетым и лэжьакIуэ, 
ХьэтIокъущокъуэ Къазий и 
цIэр зезыхьэ «Адыгэбзэ 
Хасэм» и тхьэмадэ Табыщ 
Мурат. 

- Рае куэд щIауэ игу къе-
уэрт ди адыгэ сабийхэм, 
псом хуэмыдэу анэдэлъхуб-
зэм иримыпсалъэхэм, ар нэ-
хъыфIу зыщIэну хуейхэм сыт 
хуэдэ IэмалкIэ щIэгъэкъуэн 
дахуэхъуфынуми. ПцIыр сыт-
кIэ щхьэпэ, а упщIэм адэ-
анэхэр егъэпIейтей. Абы 
къыхэкIыу, мы тхылъым Рае 
и зэману, щIэныгъэу, къа рууэ 
хилъхьар къыпхуэмыхутэну 
инщ. А щIэныгъэр езыр сыт 
хуэдэ жыпIэмэ, ар гурэ псэкIэ 
гъэва щIэныгъэщ, сыту жы-
пIэмэ, нобэ фи пащхьэ 
 къитлъхьа тхылъым и фIэщы-
гъэу ШыпIытI, ШыпIытIунэ 
гъэфIэныцIэхэмкIэ Рае еджэу 
щытащ пасэу IэщIэкIа и 
 къуэрылъхум, абыи фэеплъ 
хуищIащ. Адыгэхэм жаIэ: 
«бы ныр бжьэм хуэдэщ, абы 
и быныжыр фом хуэдэщ». 
ФIыуэ илъэгъуа, къигъэтэ-
джыну зыхущIэкъуа, и дахэ 
псори зыбгъэдилъхьэу къэ-
гъуэгурыкIуа и быным хуит-
хым хуэдэу, адыгэ щIэблэм 
яхуигъэпса тхылъщ мыр, - 
жиIащ Табыщым. 

Тхылъыр зэрыгъэпса Iэмал 
щIэщыгъуэхэм, ар сабийхэм 
тыншу, дихьэхыу зэраджы-
фы нум тепсэлъыхьащ Бахъ-
сэн къалэм дэт 6-нэ курыт 
еджапIэм адыгэбзэмрэ лите-
ратурэмкIэ и егъэджакIуэ 
Лосэн Хьэужан.

Проценти 6,8-кIэ 
нэхъыбэ хъунущ

2027 гъэм Урысейм нэхъ 
мащIэ дыдэу щат улахуэр 
(МРОТ) сом мин 28,9-м на-
гъэсынущ. 

«ЕТIАНЭГЪЭ МРОТ-м про-
центи 6,8-кIэ хэхъуэнущ, - жи-
Iащ Урысей Федерацэм фи-
нансхэмкIэ и министр Силуа-
нов Антон. - Къэралым и 
 Президентым 2030 гъэм ири-
 хьэлIэу нэхъ мащIэ дыдэу ят 
улахуэр сом мин 35-м нэ-
гъэсын хуейуэ къытхуигъэува 
къалэныр гъэзэщIа хъунущ. 
Абы Iэмал къитынущ хэхъуэ 
мащIэ зиIэ лэжьакIуэхэм я 
улахуэм нэхъ псынщIэу дэ-
щIыгъуныгъэхэр иIэнымкIэ».

2026 гъэм щIышылэм и 1-м 
щегъэжьауэ къэралым ща-
гъэува МРОТ-р сом 27 093-рэ 
мэхъу. Ар ику иту къэралым 
къыщахь улахуэм тещIыхьауэ 
къабж. ЩIыналъэм елъытауэ 
ар нэхъыбэу щытынкIи хъу-
нущ. Псалъэм папщIэ, Моск ва 
нэхъ мащIэ дыдэу щат улахуэр 
сом 39 730-рэ мэхъу, Санкт-Пе-
тербург - сом 31 250-рэ.

Лэжьыгъэ и 
пIалъэкIэ зохъуажэ

УФ-м егъэджэныгъэмкIэ и 
министр Кравцов Сергей 
лэжьыгъэ IуэхукIэ щыIащ 
КНДР-м. «Нэгъабэ къэрали-
тIым егъэджэныгъэмкIэ и 
министерствэхэм зэращIы-
лIа зэгурыIуэныгъэм ипкъ 
иткIэ ди лэжьыгъэм зэры-
зедгъэужьыным дыху-          
щIокъу», - жиIащ мини-
стрым.

Бэрбэч ХьэтIутIэ и цIэр зезыхьэ Къэбэр-
дей-Балъкъэр къэрал университетыр къы-
зэрызэIуахрэ илъэс 94-рэ зэрырикъур Iэ-
тауэ ягъэлъэпIащ. ГуфIэгъуэ зэIущIэм хэ-
тащ студентхэр, егъэджакIуэхэр, а еджапIэ 
нэхъыщхьэр къэзыухахэр, хьэщIэ лъа-
пIэхэр.

 
МАХУЭШХУЭР еджапIэм даIэтыну къызэхуэ-

сат КъБР-м и Правительствэм и УнафэщI Му-
суков Алий, Кавказ Ищхъэрэ федеральнэ 
университетым и ректор Шыбзыхъуэ Татьянэ, 
еджапIэ нэхъыщхьэм и попечительскэ сове-
тым и унафэщI, Дунейпсо Адыгэ Хасэм и 
тхьэ мадэ Сэхъурокъуэ Хьэутий сымэ, нэ-
гъуэщI хэри. Апхуэдэуи псалъэ гуапэ, хъуэхъу 
куэд зэрыт телеграммэхэр къаIэрыхьащ Уры-
сейм и щIыналъэ зэмылIэужьыгъуэхэм щыщ 
я лэжьэгъухэмрэ еджапIэхэмрэ къабгъэ дэ-
кIыу. ЕджапIэм къехъуэхъуащ Луганск къэрал 
педагогикэ университетым щыщхэри.

Пшыхьыр къыщызэIуихым, Мусуков Алий 
къыхигъэщащ еджапIэ нэхъыщхьэм щIына-
лъэм зегъэужьыным хуищIа хэлъхьэны-
гъэшхуэр.

- Къэбэрдей-Балъкъэр къэрал университе-
тыр егъэджэныгъэ IуэхущIапIэ къудейкъым. 
Ар ди щIыналъэм и «акъыл центрщ», IэщIа-
гъэлIхэм я кIыщщ, щIэныгъэлIхэр, дохутыр-
хэр, инженерхэр, егъэджакIуэхэр щагъэхьэзыр 
IуэхущIапIэщ. Къэбэрдей-Балъкъэрымрэ Уры-
сей псомрэ я зыужьыныгъэр нобэ зыуб-           
зы хухэм яхыубжэ хъунущ ди университетыр, 
- жиIащ Мусуковым.

Шыбзыхъуэ Татьянэ къыхигъэщащ профес-
сор-егъэджакIуэ гупымрэ КъБКъУ-м и щIэны-
гъэ, егъэджэныгъэ ухуэкIэ зызыужьамрэ зэ-
ры зыщигъэгъуэзар, игу зэрыдыхьар. «Мыбы 
щIэ ныгъэ школхэм я гъэпсыкIэр иджыри ща-
хъумэ, къэхутакIуэ ныбжьыщIэхэм зыщIагъа-
къуэ, студентхэр къызыхуигъэщIа IэщIагъэм 
хэгъэгъуэзэнымкIэ щадоIэпыкъу. Университе-
тым и дэтхэнэ ехъулIэныгъэми и щIыбагъ 
къыдэтщ гупышхуэм махуэ къэс иригъэкIуэкI 
лэжьыгъэр, ахэр я Iуэхум зэрыхуэпэжыр, щIа-
лэгъуалэм я къэкIуэнумкIэ жэуаплыныгъэ ин 
зэрахьыр зыхащIэу зэрылажьэр», - къыхигъэ-
щащ Шыбзыхъуэм.

Сэхъурокъуэ Хьэутий нэхъыщхьэу къыхигъэ-
щар университетым и пщэ дэлъ къалэн нэ-
хъыщ хьэ дыдэрщ - лъэпкъ интеллигенцэмрэ 
IэщIагъэлIхэмрэ егъэджэнырщ. 

«Нобэ нэхъ гугъу дыдэр къыдэкIуэтей щIэб-
лэр гъэсэнырщ. ЩIалэгъуалэр псэкупсэу, 

гъэсэныгъэ, хьэл-щэн дахэ, хабзэ нэхъыфIхэр 
яхэлъу щытыпхъэщ, ахэр яхэлъхьэн хуейщ 
ныбжьыщIэхэм я зыужьыныгъэм», - къыхи-
гъэщащ ДАХ-м и тхьэмадэм.

КъБКъУ-м и ректор Алътуд Юрэ фIыщIэ 
яхуищIащ педагогикэ лэжьыгъэм и ветеран-
хэм, еджапIэ нэхъыщхьэм и лэжьакIуэхэм, 
еджакIуэхэм, хьэщIэхэм. 

- Нэхъыщхьэу дызэрыгушхуэр ди студент-
хэрщ. КъызэрымыкIуэ лъапIэныгъэщ лъэпкъ 
куэдым къыхэкIахэр зэгурыIуэрэ - зэдэIуэжу 
ди деж зэрыщеджэр, Урысей иным хуэфэщэн 
цIыху зэрыдгъасэр, - игъэбелджылащ рек-
торым.

Алътуд Юрэ и унафэкIэ, а махуэм ягъэ лъэ-
пIащ щIэблэм щIэныгъэ егъэгъуэтыным 
илъэс куэд щIауэ хьэлэлу хуэлажьэхэр. Ап-
хуэдэуи къыхагъэщащ еджапIэ нэхъыщхьэм 
и щIэныгъэ, жылагъуэ, спорт, творческэ гъа-
щIэм хэт студент нэхъ жыджэрхэри.

Концерт программэр лъэпкъ зэкъуэтыны-
гъэмрэ зэчиймрэ я махуэшхуэ хъуат. Зы уты-
кум зыкъыщагъэлъэгъуащ университетым и 
творческэ гупхэм, еджапIэ нэхъыщхьэм и 
 студентхэм, уеблэмэ егъэджакIуэхэм.

Утыкум итащ КъБКъУ-м къафэмкIэ и театр 
«Каллисто» гупыр, КъБР-м щIыхь зиIэ и ар-
тисткэ Къул Ланэ, «Пересмешник» сабий 
школ-студиер, «Къафэ» цIыхубэ ансамблыр. 
Ме дицинэ щIэныгъэхэмкIэ доктор, профес-
сор Виссарионов Владимир игъэзэщIащ «Сэ 
уэ фIыуэ узолъагъу, Урысей» уэрэдыр. До-
цент Дым Эльдаррэ абы и гъэсэн ныбжьыщIэ 
Зэрахъэ Лизэрэ зэдыжаIащ «Ты - Россия моя» 
уэрэдыр. Тыркуменистаным щыщ студент 
Хайытов Бэзэр и анэдэлъхубзэкIэ уэрэд 
жиIащ, Индием щыщ студентхэм я лъэпкъ 
къафэр утыку кърахьащ.

Пшыхьыр хэхауэ ягъэдэхащ лъэпкъ щэнха-
бзэмкIэ «ЩIэин» клубым, КъБКъУ-м и 
«АмикС» театрым. Хабзэ зэрыхъуам тету, 
пшыхьыр зэхуащIыжащ Къэбэрдей-Балъкъэр 
къэрал университетым и гимнымкIэ. 

Махуэшхуэм ирихьэлIэу университетым и 
институтхэм, колледжхэм, медицинэ акаде-
мием я ехъулIэныгъэщIэхэр утыку кърахьащ 
икIи щхьэж и унэтIыныгъэхэм епха мастер-
классхэр ирагъэкIуэкIащ. Студентхэмрэ 
хьэщIэхэмрэ нэрылъагъу ящыхъуащ нобэ 
КъБКъУ-м щIэныгъэр, творчествэр, спортыр, 
егъэджэныгъэр зэгъусэу къызэрыщызэ-
декIуэкIыр, зэрызыщиужьыр.

ШЭРIУЖЬ Даянэ.

2030 гъэм и кIэм ири-
хьэлIэу Налшык къалэм и 
курорт щIыпIэм иджырей 
хьэщIэщ ехьэжьа щаухуэ-
нущ. Инвестицэ ахъшэу абы 
къыхашэнущ сом мелуан 
450-рэ. 

«ИНВЕСТИЦЭ пэхуэщIэ ин-
хэм ящыщу «Тур-индустрие» 
IуэхущIапIэм дунейпсо мар-
дэм хуэкIуэ, фIагъ лъагэ зиIэ 
Iуэхутхьэбзэхэр щызэрахьэ, 
пэш 50 зыхэт хьэщIэщ ком-
плекс ехьэжьа иухуэнущ. Про-
ектыр сом мелуан 450-рэ и 

Лъэныкъуэ куэдкIэ зрагъэужь

КРАВЦОВ Сергей зыщи гъэ-
гъуэ защ Пхеньян дэт егъэ-
джэ  ныгъэ IуэхущIапIэхэм 
лэжьыгъэр зэрыщекIуэкIым, 
апхуэдэуи фэеплъ дауэда-
пщэхэм хэтащ.

Кравцов Сергейрэ КНДР-м 
егъэджэныгъэмкIэ и министр 
Ли Ен Чхолрэ тепсэлъыхьащ 
Корее Ищхъэрэм урысыбзэр 
зэрыщаджым, IэнатIэм 
къэухь IэрыщIыр къызэрыща-
гъэсэбэпым, щIалэгъуалэм 
драгъэкIуэкI гъэсэныгъэ 
лэжьыгъэхэм. ЛъэныкъуитIми 
къыхагъэщащ я зэпыщIэны-
гъэхэм мыхьэнэшхуэ зэриIэр 
икIи адэкIи жыджэру а Iуэхум 
къызэрыпащэнум. Абы и 
щыхьэту, Пхеньян дэт ЕтIуанэ 
педагогикэ институтым къы-
щызэIуахащ урысыбзэкIэ 
щIэныгъэ щызрагъэгъуэт икIи 
а бзэм щыхурагъаджэ центр.

Жэпуэгъуэм и 22,
махуэку

ЩыпсалъэкIэ зэIынэ 
цIыхухэм я дунейпсо ма-
хуэщ

УФ-м IэщэкIэ ЗэщIэузэда и 
Къарухэм я финанс-эконо-
микэ IэнатIэм и махуэщ

1841 гъэм къалъхуащ адыгэ 
узэщIакIуэ цIэрыIуэ Хьэ-
тIохъу щокъуэ Къазий.

1929 гъэм къалъхуащ 
 КъБР-м и цIыхубэ тхакIуэ, 
 УФ-м щэнхабзэмкIэ щIыхь 
зиIэ и лэжьакIуэ Къэрмокъуэ 
Мухьэмэд.

Дунейм и щытыкIэнур

«pogoda.yandex.ru» сайтым 
зэритымкIэ, республикэм 
уэшх къыщешхынущ.   Хуабэр 

махуэм градус 14 - 16, жэщым 
градус 11 - 13 щыхъунущ. 

Жэпуэгъуэм и 23,
мэрем

Щомыщ хужьым и дуней-
псо махуэщ

Урысейм щагъэлъапIэ ре-
кламэ IэнатIэм щылажьэхэм 
я махуэр

1914 гъэм Москва Щукиным 
и цIэр зезыхьэ театральнэ 
училищэр къыщызэIуахащ.

1974 гъэм Дунейпсо Олимп 
Комитетым Венэ (Австрие) 
щригъэкIуэкIа 75-нэ сессием 
унафэ къыщащтащ XXII гъэ-
махуэ Олимп джэгухэр 
 СССР-м и къалащхьэ Москва 
щегъэкIуэкIыным теухуауэ.

Дунейм и щытыкIэнур

«pogoda.yandex.ru» сайтым 
зэритымкIэ, республикэм 
уэшх къыщешхынущ. Хуабэр 
махуэм градус 14 - 16, жэщым  
градуси 10 - 12 щыхъунущ.

КЪЫТХЭХЪУАЩ

Вэсэмахуэ республикэм 
къыщалъхуащ сабий 25-рэ: 
10-р хъыджэбз цIыкIущ, 15-р 
щIалэщ. 

Дыгъуасэ - сабий 20: 6-р 
хъыджэбз цIыкIущ, 14-р щIа-
лэщ. 

Жэпуэгъуэм зэрыщIидзэрэ 
щIыналъэм дунейм къы-
щытехьащ сабий 465-рэ, 
илъэсым и пэщIэдзэм ще-
гъэжьауэ 7028-рэ. 

ПЩIЭ зыхуэтщI абонентхэ! УнапщIэр фхуэ-
мыту, щIыхуэ къыфтехуамэ, ар зэ рыфп-
шыныжыну пIалъэр яхъуэжын папщIэ, зэ-
гурыIуэныгъэ къыдэфщIылIэ зэрыхъунур 
 фигу къыдогъэкIыж, лъэIу тхылъ къевгъэхьу. 
ЩIыхуэм къытехуа хэхъуэр (пени) къанэ 
щымыIэу фыпшына нэужь, езы щIыхуэр 
 мази 6-10-м трагуэшэнурэ, мазэ къэс етын 
хуей унапщIэм елъытауэ, Iыхьэ-Iыхьэурэ 
фыпшыныж хъунущ. ЗэгурыIуэныгъэм те-
щIыхьауэ, хагъэкIыжыпхъэ унапщIэр зыхуэ-

дизыр къыщыгъэлъэгъуа квитанцэ къы фIэ-
рых ьэнущ. ЗэгурыIуэныгъэ къыдэфщIылIэн 
папщIэ, фи паспортыр фIыгъыу, ди Iуэху-
щIапIэм фыкъекIуэлIэн хуейщ. 

ФызыщIэупщIэну псоми я жэуапыр и лъаб-
жьэмкIэ къакIуэ хэщIапIэхэм къыщыф хуэ-
щIэнущ: 

Телефоныр: 8-967 425-15-16
Электрон пощтыр: regoperator.07@mail.ru
Ди хэщIапIэр: Налшык, Горькэм и цIэр 

зезыхьэ уэрам, 17,А

УнапщIэр фхуэмытамэ

Анэшхуэр и сабийхэм яхуэупсэ щIыкIэу

- Дэтхэнэ зы макъми теп-
лъэ кIэ ещхь сурэткIэ щIэ- 
гъэ бы дэжауэ, уигу иумыу бы-
дэнкIэ Iэмал имыIэу, гъэщIэ-
гъуэныщэу зэхэублащ 
 тхы лъыр. ИгъащIэкIэ си гу -
гъэн   тэкъым апхуэдэу зэпкъ-
рыхауэ, тыншу сабийм бзэр 
зэребгъэцIыхун хэкIыпIэхэр 
щыIэу. Дауи къигупсыса, 
 дауэ и щхьэр хуэкIуа, нэхъа-
пэIуэкIэ щхьэ сэ ар къызгуры-
мыIуарэ жыпIэу уогъэщIа-
гъуэ. Лэжьыгъэ щхьэпэщ, да-
хэщ, зыми хуэмыдэщ, уеб-
лэмэ пэщIэдзэ классхэм я 
закъуэ мыхъуу, нэхъы жьы-
Iуэхэми, адыгэбзэр тыншу 
иджыну хуейуэ гукъыдэж зи-
Iэхэм я дежкIи щIэныгъэш-
хуэщ Рае ди пащхьэ къри-
лъхьа тхылъыр. Тхьэм куэдрэ 
игъэпсэу Рае, мыпхуэдэ хэ-
хъуэхэмкIэ дигъэгуфIэу, 
лъэп къым хуэлажьэу, - жиIащ 
Хьэужан. 

АдыгэбзэмкIэ егъэджа-
кIуэм и пщэм къалэну дэлъыр 
зыхуэдизым, ар зэ рымы лэ-
жь ыгъэ тыншыр, цIыкIу щIы-
кIэ бзэр зыIурамылъхьа са-
бийм иужькIэ ар ебгъэ щIэ-
жыныр зэры Iуэхушхуэм теп-
сэлъыхьащ КъБКъУ-м 
ады гэбзэмрэ литературэмкIэ 
и кафедрэм и доцент, фило-
логие щIэныгъэхэмкIэ канди-
дат УнэлIокъуэ Вячеслав. 

- Рае нобэ игъэлъагъуэ 
тхылъитIым хуабжьу сыщы-
гуфIыкIащ. Дызыхуейщ, ды-
зы хуэныкъуэщ, нобэрей зэ-
маным пэджэжу, куэд лъан-
дэрэ адыгэм диIэн хуейуэ ды-
зыщIэхъуэпс лэжьыгъэщ. 

Сыту жыпIэмэ, сабий щIыкIэ 
бзэр зыIурумылъхьа цIыхум 
ар балигъ хъуа нэужь егъэ-
щIэ жыгъуейщ. Сэ сыпэрытщ 
а Iуэхуми, сызытепсэлъыхьым 
фIыуэ сыщыгъуазэщ. Нэхъа-
пэм къызгурыIуэртэкъым а 
ныкъусаныгъэм епха псор. 
Ауэ илъэс зыбжанэ хъуауэ 
«Ды гъапIэ къалэ» жыхуиIэ 
IуэхущIапIэм адыгэбзэр щы-
зогъаджэ, курыт еджапIэм 
щылажьэ егъэджакIуэхэр 
зыIуувэ гугъуехьыр нэсу 
зыхэсщIащ. Адыгэбзэм ири-
мыпсалъэу, ар зымыщIэу 
къэжэпхъа сабийм ар Iу-
рыплъ хьэжыну гугъущэщ. Си 
закъуэу а Iуэхум сызэ ры пэ-
мылъэщынур къыщызгу-
рыIуэм, сабийхэм я адэ-анэ-
хэм, адэшхуэ-анэшхуэхэм са-
лъыгъуэзащ, дызэщIыгъуу 
девгъэлэжь мы Iуэхум, си за-
къуэкIэ фи бынхэм бзэр ящIа 
хъунукъым, унэми адыгэб-
зэкIэ факъыщепсалъэ жыс-
Iэри. Арэзы хъуащ, жысIэри 
къысхуагъэдэхащ, ауэ ма-
хуищ-плIы къадэлажьэу, 
Iуэхур зэрымыкIуатэр, зэры-
гугъур къащыгурыIуэм, яужэ-
гъури икIуэтыжащ. Абы къи-
кIыр сыт? Унагъуэращ псори 
къыщежьэжри, и чэзум са-
бийм бзэр иумыгъащIэмэ, 
иужькIэ къищтэжыным ущы-
мыгугъыххэми хъунущ. Курыт 
еджапIэм бзэр зэрыщ ра-
гъэдж тхылъхэр гугъущ, 
 цIы кIухэм къохьэлъэкI, Iуэхур 
 зы Iутыр къагурымыIуащэу зэ-
хагъэувам хуэдэу. Абы къы-
хэкI кIэ, Рае итха тхылъыр ап-
 хуэ дизкIэ тыншщ, гурыIуэ-
гъуэщи, дуней хъугъуэфIы-
гъуэр лъэпкъым тыгъэ 
къыт  хуищIауэ къысщыхъуащ, 
- жиIащ щIэныгъэлIым. 

КъБР-м ЕгъэджакIуэхэм я 
IэщIагъэмрэ щIэныгъэмрэ 
зэпымыууэ щыхагъахъуэ и 
центрым и лэжьакIуэ Щоджэн 
Iэминат къыщыпсэлъам къы-
хигъэщащ адыгэбзэм ехьэ-

лIауэ сыт хуэдэ тхылъ дунейм 
алъандэрэ къытемыхьами, 
мы тхылъым хуэдэу зыщыгу-
фIыкIа зэрахэмытыр.

- Иджыпсту еджапIэм къа-
кIуэхэм дазэрыдэлажьэ 
тхылъ хэр кIуэ пэтми нэхъ гу-
гъуж мэхъу абыхэмкIэ едгъэ-
джэну. Сыт щхьэкIэ? А тхылъ-
хэр щыттхым щыгъуэ, дащы-
хэлэжьыхьыжым, дэ дегупсы-
сакъым, ди пщIыхьэпIэ 
къы  хэхуэххакъым, сабийхэм я 
бзэм илъэс къэскIэ кIэрыху-
ну. Аращи, сабийм а тхылъхэм 
къыщыдгъэлъэгъуа лэжьы-
гъэр къагурыдгъэIуэн щхьэкIэ 
ди дерсыр тхуримыкъуу, 
езыхэри дымыгъэпсэлъэфу, 
дэ жытIэри тэмэму къа-
гурымыIуэу зэманыр еух. 
Иджы тегъэщIапIэ тщIынур 
сыт жытIэу дыщыгупсысэм, 
тедухуащ сабийр цIыкIу 
щIыкIэ узэрыдэлэжьэн 
тхылърэ Iэмалрэ диIэн 
 хуейуэ, бзэр ищIэу 1-нэ клас-
сым кIуэн папщIэ. АбыкIэ 
дыIэба нэужькIэ, сыт хуэдэ 
тхылъ къэдгъэсэбэпын жы-
тIэмэ, дызэпхъуэну диIэр ма-
щIэ дыдэщ. Аращи, мыпхуэдэ 
тхылъ дунейм къызэрытехьам 
япэ дыдэу иригуфIэхэр гууз-
лыуз яIэу зи IэнатIэм пэрыт 
егъэджакIуэхэращ, - жиIащ 
Iэминат. 

- Илъэс зыбжанэ ипэ БищIо 
Борис «Адыгэ-урыс, урыс-
адыгэ псалъалъэр» къыщы-
дигъэкIам, тхылъыр щIэсп-
щы тыкIащ. ГупсыситIым сы-
хуишащ а тхылъым: лъэп-
къым къигъэщIа псалъэхэр 
адыгэбзэм хэтщ, щхьэ ахэр 
къэдмыгъэсэбэпрэ; а псалъа-
лъэм ит псалъэхэр дауэ 
курыт еджапIэм етшэлIа хъу-
ну жысIэу. Ар си хъуэпсапIэу 
сыкъэгъуэгурыкIуащ, на-
хуапIэ зэрытщIыну Iэма лыр 
къысхуэмыщIэу. Ауэ а си 
хъуэп сапIэм ХьэцIыкIу Рае 
итха тхылъымкIэ дылъэIэсауэ 
къысщохъу. Мы тхылъым 

укIуэцIрыплъа нэужькIэ, Рае 
лэжьыгъэшхуэ зэрызэфIи-
гъэкIам шэч къытепхьэжыр-
къым. Псом нэхърэ нэхъыщ-
хьэращи, адыгэбзэм и къаб-
загъэр Рае ихъумащ. Ар нэ-
рылъагъу тщохъу тхылъым и 
жинтым деж - тхыпкъ пса-
лъэмкIэ «хьэрф» хамэбзэр 
зэрихъуэжам къыщыщIэ-
дзауэ, - гу лъитащ Налшык 
къалэм дэт 14-нэ гимназием 
адыгэбзэмрэ литературэмкIэ 
и егъэджакIуэ Табыщ Динарэ,

Апхуэдэу зэIущIэм къы-
щыпсэлъащ «Адыгэ цIыкIу» 
еджапIэм и унафэщI Къармэ 
Iэсиятрэ а IуэхущIапIэм ады-
гэбзэмкIэ и егъэджакIуэ Тэ-
тэр Iэминэрэ, Джэрмэншык 
къуа жэм дэт курыт еджапIэм 
адыгэбзэмрэ литературэмкIэ 
и егъэджакIуэ ГъукIэпщокъуэ 
Iэсият, Зеикъуэ къуажэм дэт 
4-нэ курыт еджапIэм пэщIэ-
дзэ классхэм щезыгъаджэ 
ГъукIэ ХьэIишэт сымэ. 

ЗэIущIэм и кIэм утыку къра-
шащ ягъэлъэгъуа тхылъыр 
дунейм къытехьэнымкIэ 
ХьэцIыкIум щIэгъэкъуэн хуэ-
хъуа, философие щIэны-
гъэхэмкIэ доктор, профессор 
Хъурей Феликсрэ езы Раерэ. 

- Нобэр къыздэсым зыми 
мыпхуэдэ тхылъ итхакъым. Сэ 
абы шэч къытесхьэркъым. 
ЩIэ  ныгъэм нэмыщI, Рае мы 
тхылъым хилъхьащ анэшхуэ 
лъагъуныгъэ, шыIэныгъэ, 
гъэсэныгъэ. Сыту жыпIэмэ, и 
бын игъэIущу, игъасэу, бзэр Iу-
рилъхьэу къызыщигъэ хъуурэ 
итхати. Аращ тхылъыр фIы 
щIэхъуари. Тхьэм уигъэузыншэ, 
Рае, иджыри адыгэм щхьэпэ 
тщыхъун лэ жьы гъэ куэд ди 
 пащхьэ  къи зылъхьэн уищI, - 
ехъуэ хъуащ абы Хъурейр. 

Тхылъ гъэлъэгъуэныгъэм 
кърихьэлIа псоми ХьэцIыкIум 
фIыщIэ яхуищIащ, псалъэ 
 гуапэкIэ захуигъэзащ.

Сурэтхэри тхыгъэри 
КЪАНЫКЪУЭ Анфисэ ейщ.

ХьэщIэщхэм къахэхъуэнущ
уасэщ икIи ахъшэр къызыб-
гъэдэкIынур езы инвес-
торырщ», - жиIащ КъБР-м 
ЩIымрэ мылъку зэхущы ты-
кIэхэмкIэ и министр Тэхъу Ас-
лъэн. 

ПэхуэщIэр ягъэзащIэрэ ар 
и кIэм нагъэсмэ, цIыху 50-м 
лэ жьыгъэ IэнатIэхэр къыхузэ-
рагъэпэщынущ, налог ахъшэу 
бюджетым сом мелуан 18 
илъэс къэс ягъэкIуэнущ. Хъы-
бар зэрыщыIэмкIэ, хьэщIэ-

щыр щаухуэнущ Налшык къа-
лэм Пироговым и цIэр зе-
зыхьэ уэрамым тет сыма-
джэщым пэгъунэгъуу. 

ИпэIуэкIи, «Like4Like» ду-
нейпсо консалтинг компа-
нием и унафэщI Орландини-
Авруцкая Иринэ 2026 гъэм 
екIуэкIа Кавказ инвестицэ 
зэхуэсым щыжиIауэ щытащ 
2029 гъэм ирихьэлIэу «Белый 
сад» фIэщыгъэр зэрихьэу ва-
гъуитху зиIэ хьэщIэщ ехьэ-

жьарэ СПА-центрэ Налшык 
къызэрыщызэIуахынур. ЗэкIэ 
къызэрабжамкIэ, ахъшэ ин-
вестицэу абы кърашэлIэнущ 
сом мелард 1,5-рэ, лэжьы-
гъэхэри мы гъэм ирагъэжьэн 
мурадхэр щыIащ.

Проектым къызэрыщы-
гъэлъэгъуамкIэ, хьэщIэщым 
псори зэхэту метр зэбгъузэна-
тIэу мини 8 иубыдынущ, пэшу 
120-рэ хэтынущ, абыхэм 
нэмыщI, ухуэныгъэ щхьэхуэу, 

виллэкIэ зэджэу 4 ящIынущ. 
ЗэрыгурыIуэгъуэщи, цIыху 
къы зэрыгуэкIхэм ар яхуэгъэ-
къаруунукъым. Апхуэдэуи 
хьэщIэщым хыхьэнущ ресто-
рану 2, зыр унащхьэм тету, 
спорт комплекс, СПА-центр, 
бассейну 2, теннис, падл- 
кортхэр я гъусэу.

ПэхуэщIэр къыхэзылъхьар 
«Озон отель Нальчик»-рщ. 
ХьэщIэщым иIэну теплъэм 
щелэжьар Франджым щыIэ 
архитектурэ бюрорщ.

СЫЖАЖЭ Аскэр. 

ТхылъыщIэ

Жэпуэгъуэм и 15-м Налшык къалэм щекIуэкIащ егъэ-
джакIуэ, тхакIуэ Хьэ цIы кIу Рае и Iэдакъэ къы щIэкIа 
«ШыпIыт» адыгэбзэ тхыпкърыджымрэ абы и «ШыпытIунэ» 
гуэдзэмрэ я лъэтеувэр. Зи еджапIэкIуэгъуэ мыхъуа 
цIыкIухэмрэ пэщIэдзэ классхэм щIэс хэмрэ зэрырагъаджэ, 
Iэмал гъэщIэгъуэнхэр къигъэсэбэпурэ дэхьэхыгъуафIэу 
зэхэгъэува тхылъым и гъэлъэгъуэныгъэм хэтащ Рае къы-
далъхуахэр, и Iыхьлыхэр, адыгэбзэмрэ литературэмкIэ 
егъэджакIуэхэр, бзэм елэжь щIэныгъэлIхэр.



ПлIанэпэр  зыгъэхьэзырар
КЪАНЫКЪУЭ  Анфисэщ.

ЦIыхубзым щхьэ узыр къыщыхьамэ е мыжеифмэ, 
ар къызыхэкIыр къыгурымыIуэмэ, дауи, иужь дыдэу 
зэгупсысыр фIейуэ пщэфIапIэм къыщIина хьэкъу-
щыкъурщ. Арами, пасэрейхэм быдэу я фIэщ хъурт 
абы мыхъумыщIагъэ къызэришэр икIи я унэм фIей 
илъу зэи гъуэлъыжыртэкъым. 

ДИ ЯПЭКIЭ псэуахэм я гугъэт дэтхэнэ унэми жин щIэ-
су, унэр къабзэу зэлъыIухауэ, хьэкъущыкъур тхьэщIауэ 
умыгъуэлъыжмэ, ар къытехьэурэ хьэпшыпхэр къри-
тхъужьэу. Лъэпэд лъэныкъуэр е бжэмышх кIуэдамэ, 
жэщым пырхъшырхъ къэIумэ, зыгуэр хэщэтыкIыу 
къыпщыхъумэ - ахэр псори жиныр зэрымыарэзым и 
нэщэнэу къалъытэрт. Апхуэдэ жинхэр шынагъуэтэкъым, 
уеблэмэ адэ-анэ ткIийм хуэдэу, цIыхухэм я узыншагъэм 
иригузавэу апхуэдэу защIу арат, зэрыжаIэмкIэ. 

Эзотерикэр къэунэхуа нэужь, хьэкъущыкъу фIейм нэ-
гъуэщI мыхьэнэ ирату къаублащ. Псалъэм папщIэ, 
мыкIуэмытэхэмрэ IэфIейлъэфIейхэмрэ насыпынша-
гъэр яхуэлъэу, я щытыкIэм мыхъумыщIагъэ къишэу 
 къалъытэрт: хьэкъущыкъу фIейм ахъшэр ппэIэщIэ ещI, 
зэщхьэгъусэхэр зыщегъэIей, Iуэхухэр кIуатэркъым, къу-
лейсызыгъэрэ псалъэмакърэ къыдокIуэ. Хъыджэбз 
ямышэм хьэкъущыкъур имытхьэщIу гъуэлъыжамэ, а 
хьэкъущыкъу фIейм хэлъу нэху къекIам хуагъадэрт, 
цIыхухъухэр игъэщтауэ, зыри къыхуэмейуэ жаIэрт. Абы 
къыдэкIуэуи, апхуэдэ пщащэхэм я щхьэр узырейт, жейр 
яфIэкIуэдырт, къызэраIуэтэжымкIэ. 

Мы псоми щIэныгъэ лъабжьэ зэраIэм щыхьэт тохъуэ 
психологхэр, биоэнергетикэмрэ фэншуймрэ зыджхэр. 
ЗэрыжаIэмкIэ, унэм «къыщIэтIысхьа» къару фIыцIэхэм 
хъарзынэ дыдэу йобэн языныкъуэ къэкIыгъэхэр. Пса-
лъэм папщIэ, алоэр. 

Пэжу, зэ еплъыгъуэкIэ мы псори дыхьэшхэнщ, ауэ дев-
гъэплъыт абы теухуауэ щIэныгъэ лъагэм жиIэм… Жин-
хэмрэ насыпыншагъэмрэ къищынэмыщIауэ, хьэкъу-
щыкъу фIейм кърешалIэ хьэпщхупщ зэмылIэужьы-
гъуэхэр, щобагъуэ уз Iейхэр къезыхьэкI бактериехэр. 
Псом хуэмыдэжу дунейм и хуабэгъуэм. Къэпщытэны-
гъэхэм къызэрагъэлъэгъуамкIэ, зи гугъу тщIы бактери-
ехэм яхэтщ псынщIэ дыдэу багъуэ, уи щхьэр зыгъэуз, уи 
жейр зыгъэкIуэд, уеблэмэ шынагъуэ гуэрхэр къыпфIэзы-
гъэщI. НэхъапэIуэкIэ къызэрыхэдгъэщащи, унэм къэкIы-
гъэ зэмылIэужьыгъуэхэр щIэтмэ, абыхэм хьэуар ягъэ-
къабзэри, узыншагъэмрэ психикэмрэ къалъыс лейр 
 нэхъ мащIэ мэхъу.

Иджы гурыIуэгъуэщ, пасэрей цIыхухэм къащыщIымрэ 
ар къызыхэкIымрэ ямыщIэу «жин» зыфIаща Iуэхугъуэр 
фIеиным зэриIэужьыр. Ауэ жаIэркъым: къабзагъэр 
узыншагъэщ!

Къабзагъэр  узыншагъэщ!

Фи  быным  лей
къытевмыгъэхьэ

КЪЭПЩЫТЭНЫГЪЭХЭМ 
къызэрагъэлъагъуэмкIэ, 
«бу ллинг» псалъэщIэмкIэ 
зэджэ мы щытыкIэм щы-
гъуа зэщ цIыхухэм я процент 
30-р. Абыхэм я зэхуэдитIым 
ар я фэ дэкIащ, адрейхэм я 
нэгу щIэкIащ цIыхум лей 
къызэрытехьэр. Мы бжы-
гъэхэм къарыкIыр зыщ - 
класс къэс щIэсащ е щIэсщ 
зи гур иракъутыхьхэмрэ абы 
щыму еплъхэмрэ. 

Буллинг жиIэмэ къикIыр-
къым Iэмал имыIэу сабийр 
къаукIын хуейуэ. Инэхъыбэм 
абы хуэмыфащэ кърапэсу, 
ауан къащIу, къыщIэнакIэу, 
и напэр трахыу аращ. Лей 
къызытехьэм къаруи лIыгъи 
хэлъкъым жэуап итыжыну, и 
щхьэ къыщхьэщыжыжыну. 
Ауэ а лейр зезыхьэр хуэны-
къуэщ зытекIуэ гуэр къи гъуэ-
ту, абы и фэр зэрыри хым кIэ 
езым и пщIэр иIэтыну.

Дызытепсэлъыхь щыты-
кIэм щхьэусыгъуэ хуэхъур 
сабийр зэрытегушхуэгъуа-
фIэр, жэуап зэримыты жы-
фыр аракъым, атIэ гупым 
нэхъыжьхэр зэрытеплъэкъу-
кIырщ, ахэр щапI унагъуэ-
хэм къыщекIуэкI зэхэты-
кIэрщ. Психологхэм къыха-
гъэщхьэхукI щхьэусыгъуэ 
зыбжанэ:

1. Классым и зэхэтыкIэр. 
Дызэрыщыгъуазэщи, клас-
сым сабий зэхуэмыдэхэр 
щIэсщ. Ахэр зэакъылэгъуу, 
зи гупсысэкIэм тету, зы 
IуэхущIафэ пыухыкIа гуэрым 
зэришэлIауэ зэдеджэ гупу 
щыткъым. Классым хьэлкIи 
гупсысэкIэкIи зэтемыхуэ 
куэд щызэхэсщ. Апхуэдэ 
гупым, Iэмал имыIэу, хэт 
пэрыту щытыну хуейщ, хэт а 
пэрытым и ныбжьэгъу хъуну 
мэхъуапсэ, хэти щхьэза-
къуэныгъэр фIэфIщ. Ара-
щи, нэхъыщхьэ-нэхъыкIэкIэ 
цIыхузэхэгъэж ящI. 

2. ЕгъэджакIуэм и щыты-
кIэр. Псом нэхърэ нэхъы-
щхьэрщи, егъэджакIуэм ап-

хуэдэ зэхущытыкIэ мыхъу-
мыщIэр къызэтригъэувыIэн 
хуейщ, ауэ ар нэхъри къыщ-
ригъаблэ щыIэщ. Нэхъы-
жьым «буллинг»-м гу лъи-
мытэмэ е «къэмыхъу къэ-
хъуакъым» жиIэу зыщхьэ-
щигъэкIмэ, сабийхэри нэхъ 
Iей мэхъу, егъэджакIуэм 
щидэ кIэ, шынагъуэкъым 
жыхуа Iэу. 

3. «Зыми емыщхьым 
 бабыщыщхьэ къыфIокIэ». 
ХаубыдыкIыу лей зытра -
гъэхьэр, инэхъыбэм адрей-
хэм зыгуэркIэ къащхьэщы-
кIырщ. Ар псом нэхърэ нэхъ 
тхьэмыщкIэми, къулейми, 
зэчиифIэми, акъмыкъми, 
дахэ дыдэми, теплъаджэми 
мыхьэнэ иIэкъым. Зыгуэр 
тIэкIукIэ адрей псоми уа-
къыщхьэщыкIмэ - ар щхьэу-
сыгъуэщ уи фэр ирахыным-
кIэ. 

ГъэщIэгъуэнракъэ, бза-
джа гъэ зезыхьэ сабийхэр 
езыр къыщыхъур псалъэ-
макъ щIэх-щIэхыурэ хэт уна-
гъуэщ, ужьыгуауэ, шынэу 
къэтэджхэрщ. Апхуэдэхэм 
фIыр яцIыхуркъым, я гум 
илъыр къызэраIуэтэн нэ-
гъуэщI Iэмал щыIэу ящIэр-
къым. Я гур щыхэхъуэр, зы-
гуэр къахуэныкъуэу къащы-
щыхъур  езым нэхърэ нэхъ 
щэхум, къарууншэу къа-
лъытэм щIэгубжьэмэщ, и 
жагъуэ ящIмэщ. 

Зыри егупсысыркъым зэ-
пы мыууэ псори зыщыды-
хьэшх, лей къызытехьэ са-
бийм и гум щыщIэм. Къэ-
хъуу ябзыщIыжыр аращи, 
апхуэдэ ныбжьыщIэхэм къа-
щыщIыр яхуэмышэчыжу, 
заукIыжыну иужь йохьэ. 

Адэ-анэм я быным и щы-
тыкIэ хъуам гу лъатэрэ, абы 
къыщхьэщыжыну, Iуэхур зэ-
хагъэкIыну курыт еджапIэм 
кIуа нэужь, «буллинг»-р нэхъ 
Iеиж щыхъуи щыIэщ. Апхуэ-
дэхэм деж «бзэгу пхьыжащ, 
утхьэусыхащ» жаIэурэ, са-
бийм и фэр ирах, къращIэ 

псом ищIыIужкIэ. Е, зи жа-
гъуэ ящIыр щыхупIэ зэры-
щхьэщытыр къагурымыIуэу, 
«щывгъэт, апхуэдэу ящIэр-
къым» псалъэ гъущэхэмкIэ 
егъэджакIуэхэм Iуэхур зэ-
фIагъэкIыну хэтщ. 

Сыт щIэн хуейр, егъэджа-
кIуэр и къалэнхэм пэмы-
лъэщмэ, псалъэмакъыр 
имы гъэужьыхыфмэ, лей 
къы зытехьэ сабийм къыщ-
хьэ щымыжыфмэ?

ЕгъэджакIуэм щIэблэм 
щIэныгъэ яриткIэ зэфIэкIыр-
къым. Аращ сабийхэм махуэ 
псом яхэтыр, дэтхэнэми и 
щытыкIэ дыдэр зыцIыхур, 
къекIуэкI псори зи нэгу 
щIэкIыр. УегъэджакIуэрэ, 
хьэдэтемыхьэ классым зэ-
рыщIэсыр пщIэмэ, къуан-
шэм умылъыхъуэу, щхьэу-
сыгъуэр зэхэгъэкI. Сабийхэр 
зэхуэшэси, Iуэху зэIумыбз 
зэрыщыIэр къэгъэнаIуэ: 
«Ди гупым мыхъумыщIагъэ 
гуэр къыщокIуэкI… Ар зы 
цIыхум и къуаншагъэу щыт-
къым, псоми ди зэхуэдэ 
Iуэхущ». ЕтIуанэрауэ, псом 
нэхърэ нэхъ етауэ псалъэ-
макъыр къэзыулъэпхъэщ, 
темыпыIэр къащIи, щхьэхуэу 
епсалъэ. А щытыкIэм и щIы-
багъ къыдэлъыр къэтIэщI, 
умыгъэкъуаншэу еупщI: 
«Сыт апхуэдэу щIэпщIэр? 
Узылъыхъуэр сыт?». Абде-
жым къыщыувыIэу, зыкъэ-
зыщIэжыр куэдщ. 

Лей зытехьа сабийм и щIы-
багъ узэрыдэтыр, укъызэ-
рыщхьэщыжыр егъэлъагъу. 
ЖеIэ: «Абы уи къуаншагъэ 
хэлъкъым. Сэ псори къызгу-
роIуэ, псори солъагъу. 
СлъэкI къэзмыгъанэу сы-
къыпщхьэщыжынщ». Абы 
иужькIэ, уплъэмэ плъагъуу, 
уи гъунэгъуу гъэтIыс, пщIэ 
зыхуащI гуэрым гъусэ хуэщI, 
къыщхьэщыжыну унафэ 
ети. Щыхьэт къэлъыхъуэ. 
Псом нэхърэ нэхъ щыхьэт 
лъэщыр - лей зрахьэну хуэ-
мей, ауэ адрейхэм щызэра-
хьэм деж зыри жызымыIэф 
сабийхэрщ. Ахэр къэгъэпса-
лъэ. 

Адэ-анэм я гугъу пщIымэ, 
фи сабийр еджапIэм кIуэну 
хуэмеймэ, зэкIуэцIылъ, 
щэху е къэгубжьрей хъуамэ, 
и хьэпшыпхэмрэ ахъшэмрэ 
кIуэду гу лъыфтамэ, и жейр 
зэтекIамэ, фыпкърыуп-
щIыхь, егъэджакIуэм фе-
псалъэ. ТелефонкIэ зыгуэр 
къыхуэтхэу, къагъэшынэу 
къэфхутамэ, къаукIауэ дыр-
къуэ телъу гу лъыфтамэ, 
сурэт тефх. КъыкIэлъыкIуэу 
еджапIэм фыкIуэ, Iуэхур зэ-
хагъэкIыну фылъаIуэ, фызэ-
хамыхмэ, нэхъыщхьэIуэм 
зыхуэвгъазэ е егъэджэны-
гъэмкIэ IуэхущIапIэ нэхъы-
щхьэхэм фытхэ, фыпса - 
лъэ. 

Фи сабийм и узыншагъэм 
Iуэхур нэсамэ, хамэм и Iуэху 
зэхэзэрыхьынум фыщIе-
гупсысын щыIэкъым. Са-
бийм фэращ тегъэщIапIэрэ 
егъэзыпIэу иIэр.

ТIэунейрэ яукIа щыIэ?США-м щыпсэу, илъэс 50 зи 
 ныбжь Пайк Кристинэ илъэс куэд 
щIауэ Теннесси тутнакъэщым 
исщ. Илэжьа щIэпхъаджагъэр ап-
хуэдизкIэ хьэлъэти, тутнакъэщым 
зэриса илъэс бжыгъэхэр яфIэма-
щIэу, хеящIэм игъэуващ ар укIын 
хуейуэ. А унафэр ягъэзащIэу, 
иджыблагъэ Кристинэ хаIуащ зы-
гъэлIэн хуея мастэр. Ауэ ар 
 къелри, зыкъищIэжащ. Апхуэдэ 
зэи тхыдэм къызэрыщымыхъуам 
къыхэкIыу, мастэр етIуанэу халъ-
хьэнрэ зэ яукIауэ къалъытэнрэ 
ящIэркъым.

КЪЕЛАМИ, лъэужьыншэ хъуа-
къым гын хьэлъэр: Пайк и тхьэм-
былым щIыIэ хыхьащ, Iупс ири-
гъэнэхыфыркъым, и IитIыр зэщIэбэ-
гауэ хуэгъэхъейкъым, лъынтхуэм 
лъыпцIэшхуэ (тромб) кIэрищIащ. 
Дохутырхэм ящIэркъым бзылъху-
гъэм и узыншагъэр зэфIэувэжыну-
ми.

1995 гъэм цIыху къыIэщIэукIэри, 
Кристинэ тезыру щыIэм я нэхъ 
хьэлъэр къытралъхьат - яукIыну. 
Абы щыгъуэ бзылъхугъэм илъэс 18 и 
ныбжьу арат. Ар илъэс 30-кIэ тутна-
къэщым исащ, тезырыр щагъэ-
зэщIэнум пэплъэу. ЗэрыжаIэмкIэ, 
иужь рей илъэс 200-м къриубыдэу 
Теннесси зы бзылъхугъэми щы-
тралъхьатэкъым апхуэдэ унафэ 

хьэлъэ. Иджы, унафэр ягъэзащIэу 
цIыхубзыр къела нэужь, унафэщIхэм 
ящIэнур ящIэркъым. ЗэрыжаIэщи, 
зы щIэпхъаджагъэм папщIэ цIыхум 
тIэунейрэ жэуап ирагъэтыркъым. 
Ауэ щыхъукIэ, цIыху къызэмыл гы-
ным къела щIэпхъаджащIэм ещIэн 
хуейри къахуэщIэркъым.

ЩIыналъэм и унафэщI Ли Билл 
къызэтригъэувыIащ апхуэдэ тезыр 
хьэлъэхэр гъэзэщIэныр. ЗэрыжаIэм-
кIэ, илъэсыр и кIэм нэсыху гын 

хьэлъэр зыми ирахьэлIэнукъым, 
Iуэхур зэхагъэкIыху. Абы къикIыр-
къым Пайк ищIар хуагъэгъуу 
яутIыпщыжыну. Къэралым цIыхум и 
псэр хэхын хуейуэ щигъэувкIэ, ар 
зэригъэзэщIэну Iэмалри еубзыху. 
Ауэ, зэи къэмыхъуа къэхъуащи - 
лIэн хуеяр лIакъым, ауэ ныкъуэды-
къуэ ирихъуащ - адэкIэ-щэ? 

Высоцкэм и уэрэдхэм ящыщ зым 
къыхощ апхуэдэ къэхъугъэ: «Унафэ 
щыIэкъым тIэунейрэ яукIа». Ирлан-

дием щыщ драматург Шоу Бернард 
жиIэгъащ: «Апхуэдэ тезыр хьэлъэ 
зезыхьэр цIыхум пэмылъэщыфа, 
абы зезымыгъэхъуэжыфа къэралы-
гъуэхэращ». 

США-м и президент Трамп До-
нальд мы къэхъукъащIэм «гъэщIэ-
гъуэн гуэр» фIищащ, ауэ Iуэхур 
зэхэзыгъэкIын хуейр Теннесси и уна-
фэщIхэращи, езыр хэIэбэркъым. 
Арами, щIэупщIащ апхуэдэ щIэщ-
хъур къызыхэкIам. Дауи, америкэ 
политикэм дежкIэ, ар щIэщхъущ. 
Конгресс хэхыныгъэхэр къэблэгъа-
уэ! Зи гугъу тщIы тезыр хьэлъэм 
 теухуауэ унафэщIхэр зодауэ армыр-
ми. Пайк и Iуэхум псалъэмакъхэр 
нэхъри къригъэблащ. 

Америкэ тхыдэм ещIэж апхуэдэ 
къэхъукъащIэхэр: хабзэм зэхъуэ-
кIыныгъэшхуэхэр халъхьэн хуей 
щIэ хъуахэр. ЦIыхубэм зыкъыщаIэ-
тыр нэрыбгэ щхьэхуэхэм лей къа-
щытехьэракъым, атIэ системэр зэ-
ры мылажьэр къащыгурыIуэм 
дежщ. ЦIыхур мэгупсысэ: «Сэ абы и 
пIэ ситами, аратэкъэ къызащIэ-
нур?!». Мис иджы, щIэпхъаджа-
щIэм лей къытехьэри, хей хъужащ. 
Ар лъэужьыншэу пхуэгъэужьы хы-
жын Iуэхукъым.

Юстицэм и полковник, 
ди республикэм и Прох-
ладнэ щIыналъэм хыхьэ 
Къэрэгъэш къуажэм къы-
щалъхуа Купшын Ислъам 
Мухьэмэд и къуэм къы-
хуагъэфэщащ УФ-м Къэ-
рал кIуэцI IуэхухэмкIэ и 
министерствэм след ст-
вэм кIэ и департаментым 
щIэп хъаджагъэ зылэ жь-
хэр къэу быдынымкIэ и уп-
равленэм и унафэщIым и 
 къуэдзэ къулыкъур. 

МЫ ГЪЭМ илъэс 42-рэ 
ирикъуа Купшын Ислъам 
школым щыщIэса илъэс-
хэм, и ныбжьым ит адрей-
хэми ещхьу, спортым ди-
хьэхырт. Ауэрэ, тIэкIу нэхъ 
балигъ щыхъухэм ири-
хьэлIэу, бэнэкIэ хуитымрэ 
атлетикэ псынщIэмкIэ япэ 
разрядыр зыIэригъэхьащ. 

Хабзэхъумэ IэнатIэхэм я 
лэжьакIуэ хъуну зэрыцIыкIу 
лъандэрэ ехъуапсэрти, ку-
рыт школыр къызэриухыу 
щIэтIысхьащ УФ-м и МВД-м 
Экономикэ щынагъуэнша-
гъэмкIэ и академием икIи    
а еджапIэр, ехъулIэныгъэ 
иIэу, «юриспруденцие» унэ-
тIыныгъэмкIэ 2006 гъэм 
 къиухащ. 

Лэжьэн щыщIидзам и япэ 
илъэсипщIым Купшын Ис-
лъам къулыкъу щрихьэкIар 
УФ-м афиянхэкIхэр (нарко-
тикхэр) хабзэм ебакъуэу 
щамыщэным и федераль-
нэ IуэхущIапIэм (ФСКН-м) 
Москва къалэм щиIэ къу-
дамэрщ. 2006 гъэм Куп-
шыныр пэрагъэуващ а Iэна-
тIэм Москва и Ипщэ адми-
нистративнэ щIыналъэм 
следствэмкIэ щиIэ къуда-
мэм и следователь къулы-
къум. Илъэс нэхъ дэмыкIыу, 
ар абдежым следователь 
нэхъыжь щыхъуащ. 

2008 гъэм и жэпуэгъуэ 
мазэм зи ныбжьыр илъэс 
24-рэ фIэкIа мыхъуа щIа-
лэр ягъэуващ следствэмкIэ 
управленэм а щIыпIэм 
щиIэ къудамэм и уна-
фэщIым и къуэдзэу. 

2013 гъэм Урысейм и 
 УФСКН-м Москва къалэм 
щиIэ къудамэм следст-
вэмкIэ и IэнатIэм и уна-
фэщIым и къуэдзэу ягъэу-
ващ, абы и зы отделым и 
унафэщI къалэнри и пщэ-
рылъу. 

2016 гъэм, Урысей Феде-
рацэм и ФКСН-р УФ-м Къэ-
рал кIуэцI IуэхухэмкIэ и 
 министерствэм иратыжа 
иужь кIи, Ислъам и лэжьы-
гъэм щыпищащ абы ипэкIэ 
здыIута, Москва и Ипщэ ад-
министративнэ щIыналъэм 
следствэмкIэ щыIэ и къуда-

мэм. КIэлъыкIуэу ар щы-
лэжьащ Урысей МВД-м 
 Ярославль областым щиIэ 
УМВД-м, Центральнэ фе-
деральнэ щIыналъэм тран-
с портымкIэ и управленэм. 
Полковник цIэр абы къы-
хуагъэфэщащ 2021 гъэм.

И къулыкъум зэрыпэрыту, 
а илъэс дыдэхэм къриу-
быдэу, Ислъам етIуанэ 
щIэныгъэ нэхъыщхьэ зри-
гъэгъуэтащ: 2018 гъэм абы 
ехъулIэныгъэ иIэу къиухащ 
УФ-м и Президентым деж 
ЦIыхубэ хозяйствэмрэ къэ-
рал къулыкъумкIэ щыIэ 
академиер, «къэралымрэ 
муниципалитетхэмкIэ упра-
вленэ» жыхуиIэ унэтIыны-
гъэмкIэ щIэныгъэ зригъэ-
гъуэтауэ. 

2026 гъэм и жэпуэгъуэм 
ар ягъакIуэ Урысей Феде-
рацэм и МВД-м и аппарат 
нэхъыщхьэм следствэмкIэ 
и департаментым. 

СледствэмкIэ департа-
ментыр зи гугъу тщIы ми-
нистерствэм и къудамэ 
щхьэхуэщ, и лэжьыгъэр 
езым еубзыху. Министрым 
и къуэдзэр зи унафэщI де-
партаментым и къалэнщ 
жылагъуэр нэхъ зытегу-
зэвыхь, щIыналъэхэм, къэ-
рал зыбжанэм я цIыху зы-
хэпщIа щIэпхъаджагъэ 
 нэхъ цIыкIухэри хьэлъэ ды-
дэхэри къыщIэгъэщы ным-
рэ зэхэгъэкIы нымрэ. А де-
партаментым и къудамэщ 
щIэпхъаджащIэхэм я гуп 
зэгъэуIуахэм зэхащIыхь 
мыхъумыщIагъэ хэр зэхэ-
гъэ кIынымкIэ управленэр. 

Абы щылэжьэныр следо-
вателым дежкIэ щIыхь 
зыпылъ къулыкъу  нэхъ ин 
дыдэхэм ящыщщ.

Купшын Ислъам и гуащIэ 
емыблэжу илъэс бжыгъэкIэ 
зыпэрыта IэнатIэхэм щи-
гъэлъэгъуа лэжьыгъэфIым 
къыпэкIуэу  къратащ МВД-м 
къыбгъэдэкIа «За доблесть 
и службу», «За отличие в 
службе», «За отличие в 
службе в органах наркокон-
троля» медалхэр, «За отли-
чие в службе» бгъэ хэIур, 
УФ-м и ФСКН-м и 
унафэщIхэмрэ МВД-м и 
Москва къалэ управленэм 
и Iэтащхьэмрэ къабгъэ дэ-
кIа щIыхь тхылъхэр. Къи-
нэмыщIауэ, Купшыным 
къыфIащащ Къэрал кIуэцI 
IуэхухэмкIэ министерствэм 
я цIыху пажэхэм хуагъэфа-
щэ «Зи Iуэхум фIы дыдэу 
хэзыщIыкI лэжьакIуэ» цIэ 
лъапIэр.

Купшын Ислъам ящыщщ 
лэжьыгъэм хуэпэж, нэ-
гъуэщIхэм сыткIи щапхъэ 
яхуэхъуфхэм. 

Ислъам унагъуэщ, бы-
нищ иIэщ. Ар, къызэ ры т-
лъытэмкIэ, ящыщщ къы-
щалъхуа Къэбэрдей-Балъ-
къэрыр зэрыгушхуэ хъуну 
щIалэхэм. 

Мыри къыхэзгъэщынут. 
Купшыным теухуа хъыба-
рыр ди газетым теддзэну 
къытIэрызыгъэхьар Осетие 
Ищхъэрэ - Аланием щIыхь 
зиIэ и артист Уэзрокъуэ Чэ-
римщ. 

Тхыгъэр зыгъэхьэзырар
КЪАНКЪУЛ  Раисэщ.

Къулыкъум
хуэпэж щIалэ

ЦIыхум и узыншагъэр ефIэкIуэн папщIэ зыхуэны-
къуэр мащIэщ: шхын узыншэ, псы къабзэ, спорт. 
Шхын узыншэм къикIыркъым ерыскъы лъапсей, 
гъуэ тыгъуей, щIэщыгъуэ. ЩIэныгъэлIхэмрэ диетолог-
хэмрэ зэрыжаIэмкIэ, IэпэкIэ къыпхуебжэкIынущ 
узыншагъэм и купщIэр зыхэлъ ерыскъыгъуэхэр.

Бдзэжьей. Хым къыщаубыд бдзэжьейм Iэпкълъэп-
къыр апхуэдизу зыхуэныкъуэ Омега-3, Омега-6 да-
гъэмрэ гъущIымрэ и куэдщ. Абыхэм цIыхум и холесте-
риныр ягъэкъабзэ, инфарктым щахъумэ, щхьэцыр, Iэб-
жьанэр Iув, быдэ ещI, акъылымкIэ сэбэпщ, лышх 
узыфэхэм йобэн. Апхуэдэ бдзэжьейхэм ящыщщ туне-
цыр, скумбриер, сельдыр. Тхьэмахуэм зэ-тIэу шхын 
 хуейщ бдзэжьей.

Бжьыныху. Бжьыныхум куэду хэлъщ кальций, калий, 
фосфор, В, С гупхэм хиубыдэ витаминхэр, селен, марга-
нец, йод, нэгъуэщIхэри. Абы цIыхум и иммунитетыр 
егъэбыдэ, кIэтIийм ис бактерие шынагъуэхэр еукI, холес-
териныр ирегъэх, лышхым ущехъумэ, зэзымрэ тхьэм-
щIыгъумкIэ сэбэпщ, маркуэр егъэкIуэд. Бжьыныхур 
куэдкIэ нэхъ сэбэпщ, цIынэу пшхымэ. 

Шей удзыфэ. Шей удзыфэм цIыху куэд зэрытехьам 
щхьэусыгъуэ иIэщ - абы полифенол жыхуэтIэ антиокси-
дантыр куэду хэлъщ. ЦIыхум и жьы хъугъуэмрэ узы-
фэхэмрэ къызэтрегъэувыIэ, щIыфэр узыншэ ещI, псант-
хуэмрэ гумрэ я лэжьыгъэр зэтрегъэувэж, жьэжьейхэр 
тэмэму егъэлажьэ.

Пхъы. Пхъыр хадэхэкI телъыджэщ. Абы цIыхур 
зэрызэпкърылъ налъэхэр къегъэщIэрэщIэж, абыхэм я 
бжыгъэр хегъахъуэ, витамин С, В1, В2, В3, К, РР куэду 
хэлъщ, вирусхэм йобэн, лъыр егъэкъабзэ, щIыфэмкIэ, 
нэмкIэ, дзэхэмкIэ, дзэлымкIэ фIы дыдэщ. 

Джэш, джэш хъурей, губгъуэ джэш. Мыбыхэм къэкIы-
гъэ белок куэду хэлъщи, лы зэмызэгъхэмкIэ шхыныгъуэ 
телъыджэщ. Абыхэм давленэр зэтрагъэувэж, гумкIэ 
сэбэпщ, къупщхьэ уз, диабет зэфыкIхэм я хущхъуэш-
хуэщ, уи ныбэр из ящI, псынщIэу зыбогъэнщI. Джэшым 
и лIэужьыгъуэхэм гормонхэр зэтрагъэувэж. 

Пхъэщхьэмыщхьэхэр. МыIэрысэм, хъурмэм, тIамым, 
бананым витамин хъушэ яхэлъщ, гемоглобиныр дра-
гъэкIуеиж, лъыр ягъэкъабзэ, гумкIэ сэбэпщ, жьэн узым 
йобэн, щхьэцымрэ щIыфэмкIэ хущхъуэшхуэщ, щIалэ-
гъуэм къыпащэ. 

Дэ. Дэм и сыт хуэдэ лIэужьыгъуэри сэбэпщ. Абы 
 къупщхьэр быдэ ещI, гузавэр пщхьэщех, гормонхэр зэт-
реухуэж, кIуэцIымкIэ, лъынтхуэхэмкIэ, псантхуэмкIэ 
шхыныгъуэ уасэншэщ. Абы къыдэкIуэуи, махуэм дэ 
 грамм 50 нэхъыбэ хуэныкъуэкъым Iэпкълъэпкъыр. 

ГъэшхэкI. КъупщхьэмкIэ сэбэпышхуэу къалъытэ каль-
цийр, фосфорыр, белокыр щыбгъуэтынущ гъэшым. 
Шхур жьэжьейхэмрэ тхьэмщIыгъумкIэ сэбэпщ, шхалъэ 
узыр егъэувыIэ, нэхъ IэфIу жеин папщIэ щыгъуэлъыжкIэ 
шэ стакан йофэ.

Къалэ цIыкIухэмрэ къуажэ щIыпIэхэмрэ я щыIэкIэ-
псэукIэр щыхьэрышхуэхэм япэгъунэгъу щIыным 
хуэунэтIа пэхуэщIэхэм ехьэлIауэ ирагъэкIуэкIа уры-
сейпсо зэхьэзэхуэм щытекIуащ Налшык къалэм и экст-
рим-паркым и проектыр икIи ар нобэ щаухуэ 2-нэ  Таман 
дивизием и цIэр зезыхьэ уэрамым.

зэпэщыр, утыку Iэхуитлъэ-
хуитыр, лъэс лъагъуэ 
тыншхэр, шхапIэхэр, адми-
нистрацэм и хэщIапIэр, ма-
шинэ гъэувыпIэр. 

Апхуэдэуи абы и ды хьэ-
пIэм деж арт-объект ща-
гъэувынущ, Налшык и псы 
ежэхым екIуэлIапIэ хуащIы-
нущ. 

Иджыпсту ирагъэкIуэкI 
лэжьыгъэхэм хыхьэу ухуа-
кIуэхэм паркурым и щIы-
пIэм и лъабжьэр ягъэтIылъ, 
зэтес ящI, псы жапIэхэр 
къыхагъэщхьэхукI, инже-
нер коммуникацэхэр яу-
къуэдий. КъищынэмыщIа-
уэ, лъэс лъагъуэхэмрэ авто-
мобиль гъэувыпIэхэмрэ 
зыхуэзэ щIыпIэхэр зыхуей 
хуагъазэ. 

ПэхуэщIэр и кIэм на-
гъэсмэ, къалэдэсхэмрэ 
хьэ щIэхэмрэ зыщагъэпсэ-
хун, я нэгу зыщрагъэужьын 
щIыпIэ зэпэщ яIэ хъунущ. 
Абы къыдэкIуэу, къедза 
щIыпIэхэри зэIузэпэщ щIы-
ным ехьэлIауэ гупсысэхэри 
щыIэщ, щыжаIащ Налшык 
къалэ администрацэм. Лэ-
жьыгъэхэр ирагъэкIуэкIы-
нущ дызэрыт илъэсыр 
икIыху. 

БЭЛЭТОКЪУЭ  Замир.

Къалэдэсхэм  хуащI  тыгъэ

УНЭТIЫНЫГЪЭ куэдым 
хуэгъэпса а пэхуэщIэм со-
циальнэ мыхьэнэ ин зэ-
рехьэ икIи къалэдэсхэмрэ 
хьэщIэхэмрэ, я ныбжь емы-
лъытауэ, къызэрыдахьэх 
Iуэхугъуэ хьэлэмэтхэр щы-
зэхашэ хъунущ а щIыпIэм. 

Экстрим-паркым хэты-
нущ спортыр зи IэщIа-
гъэмрэ абы дихьэххэмрэ 

щхьэкIэ скейтбордхэмрэ 
стритбордхэмкIэ, лъакъуэ-
рыгъажэхэмкIэ, роликхэм-
кIэ къыщажыхь, паркур 
щIыпIэхэр, иджырей сабий 
джэгупIэхэр, лекцэхэр, 
IэпэIэсэхэм, сурэтыщIхэм, 
архитекторхэм, нэгъуэщIхэ-
ми я мастер-классхэр, къа-
лэ Iуэхугъуэ щхьэпэхэр 
щрагъэкIуэкIын амфитеатр 

Курыт еджапIэ щIэса дэтхэнэ зыми ещIэ, псори зыте-
гушхуэ «тхьэмыщкIэ» гуэр класс къэс зэрыщIэсыр. Хэти 
абы и ахъшэр къытрехь, йоуэ, зытес шэнтыр щIеч, дерс 
нэужьым школ щIыбагъым щаубэрэжь, мыхъумыщIэ 
куэд ирапэс. Езыми а псор шыIэныгъэшхуэ хэлъу ешэч. 
Сыт ар къызыхэкIыр? Сыт ящIэн хуейр адэ-анэхэм, егъэ-
джакIуэхэм, школ унафэщIхэм, хабзэхъумэ IэнатIэхэм, 
психологхэм? Лей къызытехьэр зэгуэр къыщитхъыу, 
псоми игу тригъэзэгъэнкIэ хъуну, хьэмэрэ игъащIэ псор 
тхьэмыщкIэу ихьыну?



№127 (25.033) 2026  ГЪЭМ  ЖЭПУЭГЪУЭМ  И  224

Спорт хъыбархэр

ТЕЛЕФОНХЭР:

редактор нэхъыщхьэм, секретарым - 42-56-19; 
унафэщI-редакторхэм 40-48-54, 40-06-33; жэуап зыхь 
 се кре тарым - 42-75-78;  секре тариатым - 42-22-66.

КЪУДАМЭХЭМ: политикэмкIэ, жылагъуэм рэ 
лъэпкъ IуэхухэмкIэ - 42-22-86; къуажэ гъа щIэм рэ 
эко номикэмкIэ - 42-57-59; щэнхаб зэм кIэ -  42-75-36; 
егъэ джэ ны гъэмрэ щIэ ныгъэмкIэ -  40-15-31; хъы-
барыщIэхэмрэ спор тымкIэ - 42-22-88,  42-22-89; хаб-
зэхъумэ IэнатIэхэм ядэлэжьэнымкIэ -  42-60-53; 
зэдзэ кIакIуэхэм - 42 -21-88;  корректорхэм - 42-22-66; 
 компьютер IэнатIэм - 42-26-41; сурэттеххэм -  42-63-64. 

КъыдэзыгъэкIхэмрэ редакцэмрэ
я хэщIапIэр: 360030, КъБР,

Налшык къалэ, Лениным и уэрам, 5

Газетыр 2016 гъэм дыгъэгъазэм   и 
19-м Печатым и хуитыныгъэр  

хъу мэнымкIэ Къэбэрдей-Балъкъэр 
щIы налъэ IуэхущIапIэм ятхащ

ПИ № ТУ07-00117-м щIэту.

12+
Индексыр П 5894
Тиражыр 1.098
Заказыр №2309

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

хэу Щоджэн Иннэ (3, 4-нэ нап.), 

КомпьютеркIэ газетым и теп лъэр 

Сурэтхэм елэ жьар Къарей Эли-
нэщ.

ЕсэнтIыгу къалэ, 

Газетым Iэ традзэн 
 хуейщ сыхьэт 20-м, щыт-
радзар сыхьэт 20-рщ.

Зы илъэсым газетыр 
156-рэ къыдокI.

УнафэщI-редактор
ЖЬЭКIЭМЫХЪУ  Маринэ

РЕДКОЛЛЕГИЕМ ХЭТХЭР:

Жыласэ Заурбэч (редактор нэ-
хъыщхьэ) Шир дий Маринэ (уна-
фэщI-редактор), Къаншокъуэ  Эллэ 
(жэуап зыхь секретарь), Къардэн 
Маритэ, Къумахуэ Аслъэн, 
 Нэ щIэпыджэ Замирэ, Чэ рим Ма-
рианнэ, Щхьэ щэмыщI Изэ.

Истэпан Алим
утыкушхуэм йохьэ

Иджыблагъэ хъыбар къызэрытIэрыхьамкIэ, мы гъэм 
щэкIуэгъуэм и 1 - 7-хэм Грузием и къалащхьэ Тбилиси 
ММА-мкIэ щекIуэкIыну дунейпсо чемпионатым УФ-м и ко-
мандэ къыхэхам хэту и зэфIэкIхэр щигъэлъэгъуэнущ Къэ-
бэрдей-Балъкъэрым и Хьэтуей къуажэм щыщ Истэпан 
Алим. ЗэIущIэшхуэр зэхашэнущ IMMAF дунейпсо федера-
цэм и нэIэ щIэту. 

АЛИМ апхуэдэ щIыхь игъуэтащ мы гъэм фокIадэм УФ-м 
ММА-мкIэ и Кубокыр къэхьыным хуэунэтIауэ Тулэ къалэм 
щекIуэкIа зэхьэзэхуэм дыжьын медаль къыщихьа иужь. Абы 
щыгъуи, щIалэщIэм игъэзэщIащ Урысейм спортымкIэ и мас-
терым и мардэр.

Истэпаныр зыгъасэр ПщыукI Залымрэ Чэлимэт Амиррэщ.
 

Дунейпсо зэпеуэр къапоплъэ
Урысей Федерацэм киокусинкаймкIэ пашэныгъэр 

къыщыхьыным хуэунэтIа зэхьэзэхуэ щекIуэкIащ Красно-
дар къалэм. «Кёкусин-кан» унэтIыныгъэмкIэ абы щызэпе-
уащ ди къэралым и щIыналъэхэм ящыщу 28-м я спортсме-
ну, щIалэхэри хъыджэбзхэри зэхэту, 800-м щIигъу.

КЪЭБЭРДЕЙ-Балъкъэрым и лIыкIуэу зэхьэзэхуэм цIы-
хуипщI щыIащ икIи медаль зэхуэмыдэу 4 абы къыщахьащ. Я 
хьэлъагърэ ныбжьрэ елъытауэ зыхэта гупхэм етIуанэ щы-
хъуащ КIуащ Къантемыр (кг 35-рэ), Лиходедов Ярослав            
(кг 50), Жыджэт Артур (кг 65-рэ) сымэ. Хьэлъагъ зэхуэмыдэхэр 
зиIэхэм я зэпеуэм ещанэ щыхъуащ Романенкэ Максим. 

КъищынэмыщIауэ, зэхьэзэхуэм къыщыхэжаныкIа ди спорт-
смениплIыр хагъэхьащ УФ-м и командэ къыхэхам икIи Iэмал 
ягъуэтащ кёкусин-канымкIэ дунейпсо зэпеуэм я зэфIэкIхэр 
щагъэлъэгъуэну. Ар етIанэгъэ Японием и къалащхьэ Токио 
щекIуэкIынущ.

Ди командэр зэхьэзэхуэм хуагъэхьэзыращ Къармокъуэ 
Амурбэч, Мэршэнкъул Къантемыр, Зрум Аскэр сымэ. 

Псом щыщуи зырыз
Урысей Федерацэм дзюдомкIэ и чемпионат жэпуэгъуэм 

и 15 - 17-хэм щекIуэкIащ Минводы къалэм и «Минводы 
ЭКСПО» гъэлъэгъуэныгъэ центрым. Абы щызэпеуащ ди 
къэралым и щIыналъэхэм ящыщу 55-м я спортсмен лъэщу, 
щIалэхэри хъыджэбзхэри зэхэту, 500-м нэблагъэ.

КЪЭБЭРДЕЙ-Балъкъэрым и бэнакIуэхэм чемпионатым 
 хъарзынэу  зыкъыщагъэлъэгъуащ икIи медаль зыбжанэ абы 
къыщахьащ. УФ-м щIыхь зиIэ и тренер Емкъуж Мухьэмэд и 
гъэсэн Мисиров Исмэхьил килограмм 66-рэ зи хьэлъагъхэм я 
деж япэ увыпIэр щиубыдащ. 

Килограмм 90 зи хьэлъагъхэм я деж етIуанэ щыхъуащ 
 Къуныжь Ролан. ГуащIэу екIуэкIа финалыр абы фIихьащ Мэз-
куу къалэм щыщ Карапетян Давид. Абы ипэкIэ, финалым и 
Iыхьэ плIанэм, ермэлы щIалэр щыхуэзащ а гупым япэу 
щыщыта Абазэ Астемыр икIи иппонкIэ къытекIуащ.

Килограмми 100-м нэблагъэ зи хьэлъагъхэм я деж ещанэ 
увыпIэр къыщихьащ Быф Идар.

Къуныжьымрэ Быфымрэ зыгъасэр УФ-м щIыхь зиIэ и тре-
нер Джэданэ Залымщ.

МЭРШЭН  Батыр.

Мы тхыгъэм зи гугъу 
щытщI щIыпIэцIэхэр зэхуэ-
зыхьэсыжар къэралым и 
дзэ зэщIэузэдахэм илъэс 
куэдкIэ хэта, къулыкъум 
къыпэрыкIыжа полковник 
Тохъу Мухьэмэдщ. 

ИЖЬКIЭРЭ къызэ рекIуэ-
кIауэ, Анзорхэ ящыщхэр зи 
пашэу щыта жылэхэм дэса-
хэм зыпэгъунэгъу щIыпIэхэм 
хуагъэфащэ фIэщыгъэхэр 
иратырт. ЛIэщIыгъуэкIэрэ ди 
адэжьхэм къадекIуэкIа а 
фIэщыгъэхэм я нэхъыбэр, ди 
гуапэ зэрыхъунщи, нобэми 
къэсащ. ЩIыпIэцIэхэр къэу-
гъуеижы ным, зэхуэ хьэ сы-
жыным илъэс куэд щIауэ 
яужь итхэм ящыщщ зи цIэ 
къитIуа Тохъу Мухьэмэд. Ахэр 
зэрытлъэкI кIэ утыку къи-
лъхьэныр дэри ди къалэнщ, 
сыту жытIэмэ, зи гугъу тщIы 
а фIэщыгъэхэр дызыщыщ 
лъэпкъым и тхыдэм и зы 
Iыхьэщи. «Топонимикэр ды-
къызытехъукIахэр къызэры-
дэпсалъэ бзэщ», жыхуиIэ 
псэлъафэр ауэ сытми къэу-
нэхуагъэнукъым. 

Лэскэн псыхъуэм и лъэны-
къуитIымкIи декIуэкI шытх-
хэр щIэзыгъэна жыг гуэрэн-
хэм яхуэгъэзауэ ди нобэми 
къэса фIэщыгъэщ адэкIэ 
 къедбжэкIхэр.

Лэскэн мэз - мы псалъи-
тIым къызэщIаубыдэ Лэскэн 
псыр щежэх тIуащIэм лъэны-
къуитIымкIи декIуэкI лъага-
пIэхэм я кIыхьагъкIэ тет жыг 
гуэрэнхэр. Абыхэм я щыты-
кIэм мы зэманым кIэлъоплъ 
«Лэскэн Ипщэ», «Анзорей» 
(«Старэ Лэскэн») фIэщы-
гъэхэр зрата мэз IуэхущIа-
пIэхэр.

Лэскэн мэзылъэ шытххэр 
- псыр зыдэт псыхъуэ-ны-
джэм и лъэныкъуэ зырызым-
кIэ де кIуэкI «Ерокъуэ сэнтх», 
«Жал гъынхуей шытх» фIэ-
щыгъэхэмкIэ хагъэунэхукIа 
мэзылъэ шытххэрщ. 

Ажэгъуэмэ хуей - Ерокъуэ 
жылэм ипщэ-къухьэпIэмкIэ 
километри 6-м щIигъукIэ 
пэжыжьэ мэзышхуэм узы-
щы хуэзэ фэхущ.

Беслъэн и пхъэ зэгуэхы-
пIэ - Анзорей къуажэм ипщэ- 

Дей къуажэм и «Дуней» 
сабий ансамблым Истамбыл 
къалэм щекIуэкIа «Гъуаз-
джэм и дуней» лъэпкъыбэ 
фестивалым и саугъэт нэ-
хъыщхьэр къыхуагъэфэ-
щащ.

ЖЭПУЭГЪУЭМ и 16-м 
къыщыщIэдзауэ и 19 пщIондэ 
екIуэкIа зэхыхьэшхуэм ан-
самблым къафиплI щигъэ-
лъэгъуащ. Къэпщы такIуэхэм 
«Лъэгъэджэгу», «Абхъаз къа-
фэ», «Джэгу зэхэшэ» къа-
фэхэм япэ увыпIэхэр иратащ, 
ансамблым и «Хэхэс джэгу»-м 
зэпеуэм и саугъэт нэхъы-
щхьэр къихьащ.

Зэхьэзэхуэм зэрыщыте-
кIуам щхьэкIэ «Дуней» ан-
самблыр ирагъэблэгъащ Ис-
панием щекIуэкIыну лъэпкъ 
фестивалымрэ Къэзан къа-
лэм щызэхэтыну зэпеуэмрэ. 
Гупым и къэфакIуэ Алтуев 
Алим саугъэт щхьэхуэ къра-
тащ «Фестивалым и къэ-
факIуэ нэхъыфI» цIэр къызэ-
рилъэщыфам папщIэ.

Гупыр Истамбыл кIуэну Iэ-
мал игъуэтат мы гъэм гъат-
хэпэм и 15-м Краснодар 
щекIуэкIа «Гъуазджэм и ду-
ней» зэхьэзэхуэм япэ увы-
пIэрэ Гран-прирэ зэрыщы-
зыIэригъэхьам и фIыгъэкIэ. А 
фестивалым хэтат Урысейм и 
щIыналъэ зэмылIэужьы гъуэ-
хэм къикIа гуп 30-м щIигъу. 

«Дуней» къэфакIуэ гупыр 
илъэситхум щIигъуауэ щы-
Iэщ. Дей къуажэм Щэнхаб-
зэмкIэ и унэм сабийхэм къа-
щыдолажьэ гъэсакIуэ гумы-

загъэ Сатибал Казбек. 
Ар езыр «Кабардинка» 

къэрал къэфакIуэ гупми 
«Терчанка» цIыхубэ ансамбл-
ми хэтащ. Ауэ сабийхэр гъэ-
сэным и гур нэхъ етати, а 
Iуэхум зрипщытащ. Къэбгъэ-
лъагъуэмэ, гупым и уна-
фэщIыр и ныбжькIэ щIалэми, 
и лэжьыгъэм гурэ псэкIэ 
бгъэдохьэри, дэнэ щIыпIэ 
къэфакIуэхэм закъыщримы-
гъэгъэлъагъуэми, Iэмал имы-
Iэу ехъулIэныгъэфIхэр яIэщ.

«Сабийр нэхъыбэрэ утыку 
ихьэху, абы и зэфIэкIым зэры-
хигъэхъуэным нэхъри трегъэ-
гушхуэ. Сабий щэ ныкъуэм 
нэблагъэ согъасэри (илъэси 8 
- 17 ныбжьхэм иту), зэпеуэхэм 
ахэр щыхэткIэ, адрей къэ-
факIуэхэми ядоплъейри, нэхъ 
лъэщ, нэхъыфIыж зэрыхъу-
ным хуегъэпабгъэ, - жеIэ Каз-

бек. - Ди лъэпкъ къэфэкIэхэр 
гъуазджэм и лъагапIэу къа-
лъытэ. Ахэр дгъэкIуэд хъуну-
къым. Нобэрей зэманым 
декIуу адэкIи ахэр тхъумэн, 
зедгъэужьын хуейщ. ЩIалэ-
гъуалэм цIыху хыхьэкIэ, 
хэтыкIэ ящIэнымкIэ къафэм 
мыхьэнэшхуэ иIэщ. Нэхъ 
пасэм ди лъэпкъэгъухэм фа-
щэр зэрызэрахьэу щытар нэ-
гъуэщIхэм щапхъэ яхуэхъурт, 
ар щыптIэгъамэ, уи хьэл-щэн-
кIи удекIупхъэт. Ар, дауи, си 
гъэсэнхэм зэхащIыкIри, я ду-
ней тетыкIэкIи абы зэры-
хуэфэщэнум хузогъэпабгъэ. 
Аращ «Дуней» фIэщыгъэри 
ансамблым щIигъуэтар».

КъэфакIуэ гупым и ехъу-
лIэныгъэщIэмкIэ дохъуэхъу, 
нэхъри ефIэкIуэну ди гуапэщ.

БАГЪЭТЫР  Луизэ. 

«Дуней»  гупым
Истамбыл  къехьэху

къухьэпIэмкIэ километри 7 - 
8-кIэ пыIухауэ узыщыIущIэ 
хуейм итащ зи гугъу ищIыр. 

Бууат - осетиныбзэм къы-
хэ  кIащ, къикIыр адыгэхэм 
«щIы пIэ» жыхуэтIэрщ. Еро-
къуэ къуажэм ипщэкIэ, Лэс-
кэн Езанэ осетин жылэм и 
къухьэпIэмкIэ щыIэ мэзылъэ 
къуэ дэгущ. Граждан зауэр 
щекIуэкIым, мыбдежыр я 
хэщIапIэт большевик дзэпа-
шэу къэгъэгурыкIуа Гъурф 
Жыраслъэн и унафэ щIэта 
«Лэскэн партизан отрядым».

ВыщхьэфIэч - зэрынэры-
лъагъущи, «вым и щхьэр 
фIэзыч» жыхуиIэщ. Ерокъуэ 
жылэр зэрыс Iэхэлъахэм и 
адрыщIкIэ (Лэскэн псым 
адэкIэ) ипщэ лъэныкъуэмкIэ 
километри 2-м нызэрыхьэскIэ 
пыIудзауэ узыщрихьэлIэ мэ-
зылъэ джабэ задэм удэзыш 
гъуэгум аращ зэреджэр.

ВыщхьэфIэч дэкIыпIэ - 
ВыщхьэфIэч зи фIэщыгъэ 
бгы задэм узэрыкIэрыхьэ 
 лъагъуэ нэшэкъашэ дэкIы-
гъуейм ар хужаIэ. 

Мы фIэщыгъэр зытеIукIар 
Ерокъуэ жылэм ипщэкIэ щы-

Iэ мэзылъэ тхыцIэм и нэхъ 
задапIэм и закъуэкъым, ар-
дыдэмкIэ йоджэ Анзорей, 
Арщыдан къуажэхэми япщэ-
кIэ узыщыIущIэ, жыг гуэрэ-
ныбэхэмкIэ щIэгъэна тхы-
цIэжьхэми.

ВыщхьэфIэч мэракIуап-
цIалъэ - Ерокъуэ жылэм 
укъы хуеплъыхыу узыкIэрыхьэ 
Вы щхьэфIэч джабэм и ад-
рыщIкIэ узыщыIущIэ фэху 
кIыхь хэшам и ищхъэрэ лъэ-
ныкъуэмкIэ щызэхэта мэ-
ракIуапцIалъэу иужькIэ явэ-
жам арат зэреджэр (урысыб-
зэкIэ - ежевичная поляна). 

ВыщхьэфIэч хуей - Вы-
щхьэфIэч адэкIэ узыщри-
хьэлIэ хуейщ, Ерокъуэ къуа-
жэм километритIым нызэ-
рыхьэскIэ пыIудзауэ. 

ВыщхьэфIэч щIыIэпс - 
ВыщхьэфIэч кIэрыхьэпIэм и 
щыгу уихьа иужь, ищхъэрэ-
къуэкIыпIэмкIэ а щIыпIэм ки-
лометр нэблагъэкIэ пэIэщIэу 
узыхуэплъэ мэзылъэ уэхщ. 

Гурымыхьэ хуей - «Шыгу, 
шыдыгу зэщIэщIакIэ узди-
мыхьэфын фэху» жыхуиIэщ. 
Ерокъуэ къуажэм псым и 

 адрыщIкIэ щхьэщылъэгыкI 
мэзым щыщу иджырей Осе-
тие Ищхъэрэ - Аланием и 
щIы гумкIэ гъэзам узыщри-
хьэлIэ Елджырыкъуэ хуейм 
километри 5-кIэ пэIэщIэ 
щIыпIэщ. 

Гъуэгу лъэныкъуабэ шытх 
- Мыпхуэдэ цIэфIэщ къе-
кIукIэ лъахэрысхэр «зыхуэу-
псар» Лэскэнрэ Урыхурэ я 
тIуащIэ хэмкIэ екIуэкIыж мэ-
зыпс жьгъейхэр зэхэзыгуэ-
шыкI, хуэшэмэджыпэу езы-
IуэнтIэкI тхыцIэ хэукъуэдии-
кIарщ, «Пхъэ лъантхъуэ шытх» 
жы хуаIэм адкIэжкIэ (къуэ-
кIыпIэмкIэ) щыIэщ.

Деикъуэ - Ерокъуэ жылэм 
ищхъэрэ лъэныкъуэмкIэ ки-
лометррэ ныкъуэкIэ пэжы-
жьэ мэзым и кIыхьагъкIэ 
декIуэкI къуэм ар и фIэщы-
гъэщ.

Деикъуащхьэ - Деикъуэ 
 къуэбэкъум ипщэкIэ щыIэ и 
къыщIэдзапIэ. 

ДыгъапIэ нэкIу - Къуажэр 
зыдэт тIуащIэм къухьэпIэ 
лъэныкъуэмкIэ къыщхьэщыт 
Ерокъуащхьэ бгым ипщэкIэ 
гъэза и Iыхьэрщ. 

Дыгъужьыкъуэ - Лэскэн 
ЕтIуанэ жылэм къухьэпIэмкIэ 
пэIэщIэ мэзым узыщыхуэзэ 
къуэ дэгу куущ. Шортэн 
Аскэрбий и Iуэтэж «Дыгъу-
жьы къуэ къыщыхъуар» жы-
хуиIэм зыщытепсэлъыхь 
щIыпIэщ. 

Дыгъужьыкъуэ щIыхьэ-
пIэ - зи гугъу тщIы къуэ дэгум 
и ехыпIэ нэхъ зэгъым 
апхуэдэу йоджэ. 

Ерокъуэ мэз - Ерокъуэ 
жылэм нэхъ жыжьэу пыIудза 
и ипщэ-къухьэпIэри езы 
 къуа жэм къыщхьэщыт шыт-
хри щIэзыгъэна жыг гуэ-
рэныбэм а цIэр зэрехьэ.

Ерокъуэ мэз тафэ - Лэскэн 
псыхъуэм и ижьрабгъу лъэ-
ныкъуэмкIэ Ерокъуэ къуа-
жэм хуэзанщIэу узыщыIущIэ 
сэтей щIыпIэрщ. 

Ерокъуэ сэнтх мэз - къуа-
жэм къухьэпIэмкIэ къыщхьэ-
щыт шытхыщхьэм тет мэ-
зырщ. 

Жалгъын (Жалгъэн) хуей 
- Ерокъуэрэ Анзорейрэ я зэ-
хуаку дэт Дзэлкъэб тхьэ 
елъэIупIэм (Лэскэн псыхъуэм 
и адрыщIымкIэ) тIэкIу нэхъ 
хуэилъабжьэу узыщрихьэлIэ 
щIыпIэщ, нэхъапэхэм уна-
гъуэ бжыгъэ щыпсэуауэ. 

Мыри къыхэгъэщыпхъэщ. 
«Жалгъын» псалъэм ди 
лъэпкъэгъухэм кърагъэкIыр 
«тамариск» жыхуаIэ къэкIы-
гъэрщ. Мы цIэфIэщым ещхь 
нэгъуэщI щIыпIэхэми уа-
щыIуощIэ. Апхуэдэщ, пса-
лъэм и хьэтыркIэ, Тэрч ад-
рыщIкIэ щыIэ Терекское 
къуа жэ цIыкIум ипщэкIэ узы-
щыхуэзэ къуакIэбгыкIэм 
«Жалгъыныбэ» фIэщыгъэр 
зэрызэрихьэр. 

Жалгъынхуей мэз - Анзо-
рей къуажэм и ипщэ- 
къухьэпIэмкIэ Лэскэн и ны-
джэм щхьэщыту узыщыIущIэ 
мэз кIуэцI фэхущ. 

Жалгъынхуей шытх - Еро-
къуэрэ Анзорейрэ я зэхуаку 
дэт шытхылъэ мэзым щыщу, 
Урыху, Лэскэн пситIымкIэ зы-
гъазэ мэзыпс цIыкIухэр зэб-
гъэдэзыш мэзылъэ тхыцIэщ.

Къэбард и хуей - Ерокъуэ 
жылэм къухьэпIэмкIэ пыIу-
дза мэзым жыг зэрымыту 
япэу узыщыIущIэ фэхущ. 
2001 гъэм къыдагъэкIа то-
пограф картэм ар зэритыр 
«Урочище Кабардихо» 
фIэщыгъэмкIэщ. 

Тедзэным хуэзыгъэхьэзырар
КЪУМАХУЭ Аслъэнщ.

Фысакъ

КъБР-м щыIэ МВД-м республикэм 
щыпсэухэм ягу къегъэкIыж сакъыну, 
ахъшэ IэщIахын мурадкIэ закъыхуэзы-
гъазэ гъэпцIакIуэхэм дзыхь хуамыщIыну.

НЭХЪ зыубгъуауэ къагъэсэбэпхэм 
 ящыщу къонэж хабзэхъумэ IэнатIэхэм, 
банк хэмрэ нэгъуэщI IуэхущIапIэхэмрэ я 
лэжьа кIуэу жаIэу къэпсэлъэныр. Гъэп-
цIакIуэхэм цIыхум и фIэщ ящI я ахъшэр 
зыгуэрым ирихыну яужь зэритыр, ар 
 хъумэн икIи зимыIэжьэу мышынагъуэ 
счетым ягъэкIуэн зэрыхуейр. Апхуэдэуи 
тракъузэ, уголовнэ жэуапым ирашэлIэну 
ягъэшынэ, кредит къащта хуэдэу е 
ахъшэр хамэ къэрал ягъэкIуауэ къыжраIэ. 

ФыкъагъэпцIэну яужь
   ихьэмэ…

ЩыIэщ инвестицэхэмкIэ тыншу ахъшэ 
къалэжьыфын хуэдэу а Iуэхум тезыгъэ-
гушхуэхэри. ГъэпцIакIуэхэм къагъэгугъэ 
псынщIэу икIи гугъу демыхьу хэхъуэ яIэну, 
арщхьэкIэ, ар зи фIэщ цIыхум и гъэтIылъы-
гъэр фIокIуэд. 

Налогхэр щаткIэ набдзэгубдзаплъэу 

 хущытыпхъэщ мессенджерхэмкIэ е элек-
троннэ пощткIэ къаIэрыхьэ хъыбархэм. 
ПцIыупсхэм, налог IуэхущIапIэм и лэ-
жьакIуэу жаIэри, цIыхухэм хуагъэлъагъуэ 
сайтым ихьэу къаIэрыхьар зыхуэдизыр 
зрагъэщIэну. ИпэжыпIэкIэ, абы узыхуишэр 
сайт нэпцIщ, щхьэзакъуэ кабинетымрэ 

сайтымрэ узэрихьэ Iэмалхэр зрагъэщIэну 
цIыхум йоупщI. АдэкIэ а сайтым ихьам 
хъыбар нэпцI ирагъэщIэнущ и аккаунтыр 
зыгуэрхэм зэракъутамкIэ икIи къыхуа-
гъэлъагъуэ дэIэпыкъуэгъу къыхуэхъунухэм 
зыпащIэну - ипэжыпIэкIэ ахэр езы бзаджа-
щIэхэм ейщ. 

ИщхьэкIэ зи гугъу щытщIахэм хуэдэ 
щхьэусыгъуэ ящIу фи деж зыгуэр къэ-
псэлъамэ е хъыбар къыфIэрыхьамэ, пса-
лъэмакъым пывмыщэ, ссылкэхэм фи-
мыхьэ, фи кодхэр яжевмыIэ. НэхъыфIыр 
абыхэм фемыпсалъэу полицэм е зи цIэкIэ 
къыфхуэтхэ IуэхущIапIэм зыпыфщIэнырщ. 

Зыгъэхьэзырар  БАХЪСЭН  Ланэщ.

- ГъащIэм удекIуу, фIым ущыгугъыу 
 упсэумэ, уи хъуэпсапIэм улъэIэсынущ, - 
жеIэ Тхьэзэплъ Аидэ. Абы Налшык къалэм 
дэт 9-нэ курыт еджапIэр фIы дыдэу къиух-
ри, мэкъумэш академием и экономикэ фа-
культетым щIэтIысхьащ, а еджапIэм Думэн 
Мурадин щызэхишауэ щыта «Синдхэр» зи 
фIэщыгъэ къэфакIуэ гупым хэтащ. ИтIанэ 
илъэс зыбжанэкIэ къыщыфащ «Кабардин-
ка» къэрал ансамблым. Режиссёр Сэралъп 
Самарэ «Амазонки» тхылъым, Ахъмэт 
МуIэед итхам, къытрищIыкIа телефильмым 
хэтащ. Пщащэр ди редакцэм къедгъэбла-
гъэри депсэлъащи, къыджиIам фыщыдо-
гъэгъуазэ. 

- ДЭТХЭНЭ зы цIыхуми хъуэпсапIэ гуэр 
иIэщ. СызэрыцIыкIурэ си гуращэт «Кабардин-
ка» къэфакIуэ гупым сыхыхьэну. Абы къы-
щыфэхэм садекIуу сахэту къызыщызгъэ-
хъурт. Кавказ Ищхъэрэм ГъуазджэхэмкIэ и 
институтым сыщIэтIысхьэну си мурадат, ауэ 
си анэм къысхуидакъым. Арати, академием 
сыщеджащ. 

Къафэр хэтащ си гъащIэм сыт щыгъуи. 
Илъэси 10 - 11 си ныбжьынт «Дети гор» къэ-
факIуэ гупым сыщыхыхьам. Абы и унафэщI-
хэу Кушмэзокъуэхэ Рафаилрэ Иринэрэ зэпеуэ 
куэдым дашащ, нэхъыбэм япэ увыпIэхэр 
къэтхьауэ къэдгъэзэжащ. Дэ дыщыIащ Гер-
манием, Польшэм, Тыркум, абыхэм щыпсэу 
ди лъэпкъэгъухэм дазэригуапэр зыхыдагъа-
щIэрт, адыгэ хабзэм тету дагъэхьэщIэрт, ди 
нэгу зрагъэужьырт. Хамэ щIыпIэ щыпсэуми, 
икъукIэ зэкъуэтщ ахэр, хабзэри нэмысри 
яхэлъщ, ауэ, ди жагъуэ зэрыхъунщи, бзэр 
тIэкIу я IэщIыбщ, къафэ хъуамэ, зыкъра-
гъэлыжынукъым. Хэкум икIыу хьэщIапIэ 

кIуэхэм пщIэшхуэ къыхуащI, я цIыхугъэр япэ 
итщ. Сигу зэи ихужыркъым Къайсэр къалэм 
дыщыIэу си Iыхьлыхэм сазэрыхуэзауэ щытар. 
Концерт нэужьым, пырхъуэм деж къыспэ-
плъэу щызэхэтт ахэр. Си гъусэхэм ящыщ 
гуэрым: «Мобдеж цIыху гуп къожьэу щы-
зэхэтщ», - щыжиIам, сыкъэуIэбжьат! Абы 
 лъандэрэ дызэкIэлъокIуэ, дызэхуотхэ, дызэ-
доIэпыкъу. 

КъезгъэзэкIыжынщи, Мэкъумэш акаде-
мием сыщIэсыху сыхэтащ Думэн Мурадин 
къызэригъэпэщауэ щыта «Синдхэр» къэфа-
кIуэ гупым, Битокъу Анзор ди унафэщIу. 

ЕджапIэр къызухыным куэд къэмынэжауэ, 
Нэхущ Чэримрэ Думэн Мурадинрэ къэфакIуэ 
гуп къызэрызэрагъэпэщым и хъыбар зэхы-
зохри, сэри зызогъэтх. ИкIи, си насып къри-
хьэкIри, къыхахахэм сахэхуащ. ЩIыпIэ куэд-
ми дыщыIащ Чэрим и гъусэу. 

КъызэхъулIащ сызэрыцIыкIурэ си гур зы-
хуеIэ «Кабардинка» ансамблым сыкъы-
щыфэнуи. Абы и унафэщI Атэбий Игорь сы-
щелъэIуам сыкъигъэщIэхъуакъым. 

Къафэм и дахагъэр зыхэзыщIэм жиIэнущ 
абы гупсэхугъуэу къыхэпхыр. Урысеишхуэм и 
къалэ куэдым зыкъыщыдгъэлъэгъуащ. Пса-
лъэм папщIэ, Ульяновск къалэм дыщыщыIар 
гукъинэжт, пэшым цIыхур щIэзу щIэст, апхуэ-
дизкIэ ди къафэр ягу дыхьати, къекIуэлIахэр 
щыту Iэгу къызэрытхуеуауэ щытар нобэ 
хуэдэу си нэгум щIэтщ. 

Адыгэу зызыбжыж дэтхэнэми ди къалэн нэ-
хъыщхьэщ ди нэхъыжьыфIхэм лIэщIыгъуэ 
куэдым къыкIуэцIраха ди бзэмрэ хабзэмрэ 
тхъумэныр, ар къытщIэхъуэ щIэблэм ед-
гъэщIэныр, зыхаубыдэн папщIэ щапхъэ ед-
гъэлъагъуныр, - жеIэ Аидэ.

НЭЗРЭН  Раисэ.

УФ-м и Соцфондым и къудамэу Къэ-
бэрдей-Балъкъэрым щыIэм къызэри-
тамкIэ, 2026 гъэм зэрыщIидзэрэ респуб-
ликэм къэралыр хэхауэ зыдэIэпыкъу и 
цIыхухэм ящыщу 850-м щIигъум сана-
торэхэмрэ курортхэмрэ зыщагъэхъу-
жащ. 

КЪЫХЭДГЪЭЩЫНЩИ, путевкэхэр зрат 
хабзэр цIыхум иIэ льготэм къапэкIуэ 
ахъшэм и пIэкIэ социальнэ Iуэхутхьэбзэхэр 
къыхэзыхырщ. Апхуэдэ къэрал гулъытэ 
зратхэм яхохьэ ныкъуэдыкъуэхэр, зи Iэпкъ-
лъэпкъым сэкъат иIэ сабийхэр, Хэку 
 зауэшхуэмрэ дзэ зэпэщIэувэныгъэхэмрэ я 
ветеранхэр, радиацэм и зэран зэкIахэр.

Санаторэхэмрэ курортхэмрэ я путевкэ 
уасэм хеубыдэ абыхэм зэрыщыпсэу пIа-
лъэр (ику иту махуэ 18, языныкъуэхэм деж 
- махуэ 30-м нэблагъэ), ерыскъыр, меди-
цинэ Iуэхутхьэбзэ зэхуэмыдэхэр. Апхуэдэуи 
зэрыкIуа-къызэрыкIуэжа гъуэгупщIэхэри 
хуапшыныж, льготэм а Iуэхутхьэбзэр хы-
хьэу щытмэ. 

Мыдрейуэ, санаторэхэмрэ курортхэмрэ я 
путевкэхэм щхьэкIэ льготэ зиIэхэм зыща-
гъэхъуж поликлиникэхэм медицинэ справ-
кэ къыщыIахын хуейщ. ИужькIэ Соцфон-
дым лъэIу щIалъхьэ, е МФЦ-м зыхуагъазэ, 
е Госуслуги порталыр къагъэсэбэп. 

ЖЫЛЭХЬЭЖ  Артур.

Хэхауэ  гулъытэ  зыхуащIхэр


